
	«ЭМЭЭГИЙН СУРГААЛ» хэмээх нэгдүгээр өгүүллэг

	 

	Бөхөн шаргын нуруу гэж алдаршсан нэгэн хөндлөн хөх уулын суга бүрээр айл амьтан дулаан тохитой өвөлжөө барин нутаглана. Хэдэн гол дамнасан энэ их хөх уулс ан амьтан, араатан жигүүртэн, өвс ургамлаар элбэг дэлбэг үнэхээр баян хангай билээ. Тэнд мянган айлын бууцтай гэлцэнэ. Бөхөн шаргын нурууны бүр эхэнд Нурын Цагаан толгой гэдэг газрын нэгэн дулаан сайхан хунхад манай өвөлжөө байдаг байлаа.

	Зул сартай уралдан айлууд өвөлжөөндөө бууна. Өвөлжөөндөө буусны эхний хэдэн хоногт би уйддаг байв. Зун намрын цагт айлууд бөөн бөөнөөрөө айл саахалт суух тул тоглох наадах үеийн хүүхэд олон, өдөр хоног харвасан сум мэт өнгөрнө. Өвөл болохоор айлууд нутаг бэлчээр, өвс тэжээлээ бараадан Бөхөн шаргын нурууны аль нэг сугад бие биеэсээ алсад нутаглана. Манайхтай саахалт, нэг айл бяцхан гүвээний цаана байдаг боловч харамсалтай нь тэднийх хүүхэдгүй байв. Тэгэхлээр би гэдэг хүн эхлээд үеийн нөхдөө үгүйлэн ганцаардав. Гэвч асар удалгүй шинэ байдалдаа дасах бөгөөд бас ч шинэ шинэ танил найзуудтай ч болдог байв. Манай өвөлжөө хүн амьтан байнга нутагладаггүй алс зэлүүд газар болохоор ан амьтан, араатан жигүүртэн бараг л адуу малтай ижилсэнэ. Өвлийн шувууд миний дотнын найз нар болно. Би нэг муу хавчаахай сум хийж аваад бүтэн өдөржингөө ойр хавийн ой мод, гол шугуйгаар тэнэдэг байлаа. Одоо бодох нь ээ энэ маань надад байгальтай ойртон нөхөрлөх харин ч хожоотой үе байжээ.

	Би нэг өдөр Овоо толгойн бууц руу бяруу гилж яваад сүрэг ятуутай тааралдав. Тэд намайг буу  зэвсэггүй, аюулгүй амьтан гэж мэдсэн бололтой ер ниссэнгүй. Ядахдаа муу хавчаахай сумаа ч авч гараагүйдээ харамсав. Ятуу ёстой удган жороо амьтад байлаа. Тийм ч учраас «удмаараа ороо, сүргээрээ жороо» гэсэн оньсого зохиосон юм байжээ. Тэд явгалан жирийгээд би хойноос нь нэлээд хөөж яваад хад руу алдаад гүйцэлгүй орхив.

	Маргааш эдэнтэй дайн зарлахаар шийдэв. Ятуу бид хоёр хэзээний өстэй байлаа. Яаж өстэй болсноо ярья. Би дөрвөн настай байхдаа анх морь унаж сурчээ. Нэгэн хавар ах маань намайг номхон бор моринд тохом тавьж зайдан унуулаад Онгойн бууц дээр байгаа хэдэн хонио эргүүлээд ир гэж явуулав. Онгойн бууц гэдэг маань саахалтаас нэг их холгүй газар л даа. Би анх морь унаж сурч байгаа болохоор дуртай нь аргагүй явав. Бууцны дээд захаар байсан хоньдоо эргүүлж явтал сүрэг ятуу морины эрүүн дороос шахам дэрхийн нисэж, морь минь түүнээс үргэн хажуу тийш бусгахад би тохомтойгоо газар падхийтэл суучхав аа. Харин ч хаврын урь нэгэнт орсон тул уярч гэссэн газарт зөөлөн унасан юм.

	Би сүр бадруулан орилов. Гэвч намайг тоож хүн ирсэнгүй. Би уйлагнан хэсэг хэвтэж байснаа дорхноо тайтгарч босож тохмоо гөвж тэврээд нусаа татсаар гэртээ ирэв. Саяхан морь унуулж ач тусаа үзүүлж байсан ахдаа өширхөж эмээдээ хэлж загнуулна гэж бодож явлаа. Эмээ «хүүхэд мориноос ойчуулав» гэж ахыг лав загнана даа гэж санасан юм. Гэтэл эмээ маань ахыг загнах нь бүү хэл, намайг угтан, маг маг хөхрөн шоолж:

	— Чамайг битгий хэл, бурхан багшийг газар суулгадаг шувуу даа гэж билээ. Тэгээд ийм нэг домог ярьж өгсөн юм.

	— Эрт дээр цагт бурхан багш айлын хуучин бууцны хажуугаар морьтой заларч явж гэнэ. Тэгтэл ятуу гэнэт дэрхийн нисэж морийг үргээгээд бурхан багшийг унагачихсан юм гэнэ. Тэгээд бурхан багш уурлаад:

	— Энэ ятуу гэдэг шувууг алж эм болгон хэрэглэж байхыг хүнд зөвшөөрсөн юм гэсэн ийм домогтой ажээ.

	Эмээгийн ярьсан энэ домгийг сонсоод би нээрээ ч эмээгийн биширдэг бурхан багшийг мориноос халиачихсан юм чинь намайг унагах юу ч биш юм байна. Би ер нь шал дэмий уйлж харамссан байна гэж бодон зоригжиж билээ.

	Би ятууг урхиар барьдаг гэж хэдийн сонссон байлаа. Гэртээ хариад аргамжааны урт дээс нойлын цагаан утас бэлтгэв. Би улаан бургасаар араг шиг мөртөө битүү тор сүлжиж чаддаг байлаа. Шаазгай бариад хийх санаатай бургасаар сүлжсэн саваа шалгаж үзэв. Хэдэн өдөр шаазгай барих гэж хөөцөлдөөд чадаагүй байсан энэ битүү сүлжмэл саванд одоохондоо ятуу байрлуулж болохоор санагдав. Хэрэв олон ятуу барьчихвал тагтаа, жунгаагаа (улаан хошуут) суллан тавьж байр гаргана гэж бодов. Тагтааг бол барихад амархан. Өдөрт хэдийг ч барьж болно. Модон тэвш уруу нь харуулж зомголоор тэвхдэн хагас хөмрөөд зомголоо урт утсаар оосорлоод хаа нэг газар, түлээний цаана ч юм уу, эсвэл тэргэн доор ч юм уу нуугдаад утасныхаа нөгөө үзүүрийг бариад хэсэг суудаг юм. Тэвш доороо хэсэг будаа хаях хэрэгтэй. Тэгээд сайндаа л нэг цаг хэртэй сууна. Тагтаа бол номхон, бас болгоомжгүй шувууд юм. Хаясан өгөөш рүү ямар ч сэжиггүй шууд нисэж ирээд л миний занганд дорхноо ордог юм. Харин жунгаа бол тагтааг бодвол бас ч санаан зоргоор баригдахгүй шүү!

	Жунгаа баригдсан хойноо ч их сандарч тэвдэнэ. Гар хөл рүү дайрч улаан хошуугаа шигтгэх гэж оролдоно. Хэрдээ эсэргүүцнэ. Бургасан торонд ороод юм ч идэхгүй, гаргасан алдаандаа харамсан удаанаар суудаг юм. «Хар лонх шүрэн бөглөөтэй» гэж жунгааны тухай эгээ л таарсан оньсого байдаг. Гилтгэнэсэн тас хар биетэй, час улаан хошуутай, бас л гоё шувуу шүү. Тэгээд сүүлдээ горьдлого тасарсан нүдээр намайг ширтсэнээ гэдэс нь ч хонхолздог биз. Миний өгсөн цөвдлийг тоншиж эхэлдэг. Улаан хошуут хоёр гурав хоноод л надтай дасдаг юм. Намайг хараад «жун-гаа, жун-гаа» гэж өөрийнхөө нэрийг хэлж, идэх юм гуйж эхэлнэ дээ. Харин тагтаа хүнд ойрхон цагаан цайлган итгэмтгий шувуу. Баригдсандаа нэг их ч харамсах ч үгүй, дорхноо надтай дасаж, юу л өгснийг иднэ.

	Би өглөө эрт босоод ятуунуудын идээшилдэг бууц дээр очиж суув. Нар дээр хөөрч ээвэр болоод ирэхийн үед сүрэг ятуу нисэн ирж бууцны ойролцоо буув. Ятууны нисэх буух нь дуу чимээ ихтэй сүртэй юм. Тэд хэсэг сууж ойр орчинд аюул байгаа эсэхийг шалгадаг бололтой. Ийш тийшээ их л сэрэмжлэн харж, хоорондоо жиг жуг хийлцэнэ. Ойр хавь аюулгүйг мэдмэгцээ бууц руу явгалан орцгоов.

	Би тэдний явгалан гүйж байгаа газрыг мэдэж авав. Энэ бол ятууны гүйдэл газар ажээ.

	Тэнд л урхи тавих хэрэгтэй гэж бодов. Идээшлэхийг нь ажиглаж хэсэг суув. Ятууны сүрэгт нэг манаач байдаг гэдэг яг үнэн юм байна. Бусад бүх ятуу идэх юм эрэн бууц руу толгой өндийлгөлгүй тонголзож байхад нэг ятуу ганц ч удаа юм тоншилгүй хүзүү сунган цогнойн сууж хавь орчноо ажиглана. Миний өчүүхэн төдий хөдлөхийг андахгүй тэр гувтнан дуугарч бусдадаа сэрэмжийн дохио өгөх бөгөөд түүний дуунаар бусад ятуунууд толгой өргөн босож ирнэ. Тэд өглөөний зоогоо бариад үд арай болоогүй байхад нисэн одов. Би босож ятууны гүйдэл газар хоорондоо хэдэн алхмын зайтай хоёр гадас шааж дээсээрээ зэл татав. Түүнээсээ нойлын утсаар хийсэн урхинуудаа өлгөв. Оройн зоогт морилохдоо миний урхитай та нар золгоно доо гэж би ганцаараа ярьж явав.

	Би маргааш өглөө нь урхиа эргэхээр явав. Замдаа доод айлын Буд гэдэг хүүтэй тааралдав. Буд манайхаас тэрэгний морь гуйж иржээ. Бид хоёр баяр хөөр болон уулзав. Буд бол манай хамгийн ойр өвөлждөг айлын хүү. Тэднийх ойрдоо л явган гүйгээд оччихооргүй зайтай байдаг. Буд надаас таван насаар ах боловч үе үе мориор ирж надтай өдөржин тоглоод буцдаг байлаа. Бид хоёрын санаа олон зүйл дээр нийлэх боловч бас олон талаараа таардаггүй байв. Буд бол юмыг бүтээх эвдэх хоёрыг зэрэг хийдэг хачин хүүхэд байсан юм. Мод чулуугаар гэр, байшин барьж тоглоод сүүлд нь нурааж хаячхаад явна. Энэ нь миний санаанд ер таарахгүй. Надаас ах болоод ч тэр үү, юм бүхнийг мэдэх, хийх гэсэн эрмэлзэл оролдлоготой. Түүнийг дагаад явахад нэгийг мэдэж, нэгийг сурна. Энэ нь надад аятайхан санагдана. Өнгөрсөн намар манайхан өвс хадлангаа бэлтгэх гэж энд сар гаруй болоход бид хоёр бас л үе үе уулздаг байлаа. Манай өвөлжөөний урдханаар Бөхөн шаргын гол урсан, асар холгүй Эрэнгийн голтой нийлэн их устай гол болон цаашилна. Энэ хоёр гол загас жараахайгаар маш баян. Намар оройшоод ирэхийн үед загас их голын ичээ цөөрөм рүүгээ ягуу ягуухнаар уруудаж эхэлнэ. Намрын тэр нэг өдөр Буд манайд ирээд Бөхөн шаргын голд хаялга зүүж загас барья гэв. Би дуртай зөвшөөрөв.

	Бид хоёр Бөхөн шаргын гол Эрэнгийн голын уулзвар дээр очив. Буд загас барих бүх хэрэгслээ бэлтгээд тэнд тавьчихсан байлаа. Хаялга гэдэг бол бургасаар сүлжиж хийсэн араг шиг урт дөрвөлжин сав бөгөөд амыг нь дотогш нь нугалан (сурагч чернилийн сав шиг) хомойлгосон тул загас орохдоо чөлөөтэй ороод эргээд гарч чаддаггүй юм. Эрэнгийн гол ус ихтэй том тул түүнийг боож хаялга зүүхэд хэцүү юм. Бөхөн шаргын гол загас ихтэй нарийн гол тул бид хоёр бэлэн сүлжсэн бургасан хашаагаар усыг хашиж голд нь хаялгаа бөхлөв. Ус бургасан хашаа ба хаялгаар чөлөөтэй нэвтэрнэ. Тэгээд Буд:

	— За хоёул маргааш өглөө, нар уулын толгойд хөөрөх үед энд уулзъя. Харин чи түрүүлж ирж болохгүй шүү гэв. Тэр, манай гэр хаялгад ойрхон болохоор түрүүлж ирээд хамаг загасаа авчхаж магадгүй гэж хардаж байгаа бололтой. Би өглөө босоод Будын бараа харагдахыг хүлээгээд л майхныхаа үүдэнд сууж байлаа. Манайхан цөм хадландаа яваад өгсөн байв. Буд хэлэлцсэн ёсоор нар мандах үеэр ирж яваа харагдав. Би чавхдан гүйж хүрэв. Бид сэтгэл догдолсоор хаялгаа эргэв. Хаялгаар маань дүүрэн загас ороод багтаж ядан байв. Бүгдийг гаргаж авав. Бараг шуудай шахам зэвэгтэй (нэгэн төрлийн загас) болов. Буд нэг загас бариад зогсож байснаа

	— Би чамд нэг оньсого таалгая гээд:

	 

	«Хуягтай мөртөө дуулгагүй

	Нүдтэй мөртөө хөмсөггүй

	Жигүүртэй мөртөө нисдэггүй

	Жийдэггүй мөртөө явдаг» тэр юу вэ? 

	 

	гэлээ.

	Би түүний гартаа бариад зогсож байгаа загасыг харж байсан болохоор:

	— Загас! гэж тун ч түвэггүй тааж чадлаа. Үнэхээр загас бол гялтганасан мөнгөн хуягтай, хөмсөггүй том дугуй нүдтэй, хөлгүй мөртөө усан дотор харвасан сум шиг явдаг, олон жигүүртэй ч нисдэггүй бас л сонин амьтан байлаа. Тэгтэл Буд:

	— Хоёулаа загас яаж явдгийг үзэх үү? гэв. Би:

	— Яаж үзэх вэ? гэж гайхан асуув.

	— Ингээд л үзэхгүй юу? гээд Буд хаялганаас нэг загас гаргаж ирээд шууд л түүний загалмайны доор байдаг хоёр сэлүүрийг тас хайчлаад усанд тавив. Гэтэл нөгөө загас цээл усан дотор хаашаа л явна вэ тэр чигтээ шув шулуухан жирийгээд эрэг очоод л мөргөчих юм. Түүний явдалд ер чиг баримжаа байхгүй, амаа мэдээгүй эмнэг морь унасан хүн шиг л зогсоо зайгүй давхидаг болов.

	Загасны өехийнд байдаг хоёр сэлүүр бол түүний усан дотор явахад залж байдаг нэг ёсондоо жолоо цулбуур, зогсоодог тоормос нь болж байдаг юмсанжээ. Буд маань бас нэг загас гаргаж ирээд нуруун дээр байдаг сэрвэнг нь тас хайчлаад тавьчихав. Гэтэл нөгөө загас чинь өехийгөөрөө, хажуугаараа ер хаагуураа ч хамаагүй гялалзаад л байх нь тэр. Тэгээд бид загасны нуруун дээрх сэрвэн түүний тэнцвэрийг тогтоодог юм байна гэж ойлгов. Бас нэг загасны сүүлийг тас хайчлаад тавьчихсан чинь усан дотор хаашаа ч явж чадахгүй хэвтчихэв. Усан дотор байхад нь очоод бариад авахад тэр загас хэдийгээр зугтахыг хүсэвч даанч хөдөлж чадахгүй байв. Сүүл бол загасны усанд явдаг хөл нь юмсанжээ.

	Бидний туршилт ингэсхийгээд дууссан юм. Үүнийг эхлээд хийж байхад надад сонирхолтой зугаатай л санагдаж байсан сүүлд нь гэртээ харьж явах замдаа бодох нь ээ дотор зарсхийгээд, өрөвдөөд нэг л эвгүй санагдсан шүү. 

	Маргааш нь бид хоёр болзсон цагтаа голын эрэг дээр ахин уулзав. Өнөөх хаялгаар маань бас л дүүрэн загас. Энэ их загасаар яах ч юм билээ. Идээд ч барахгүй болов. Буцаагаад л тавьчихмаар байлаа. Гэвч Буд тийм биш, бас их шунаг зантайг би мэдэх тул хэлсэн ч үгүй. Би тэр загаснаас хоёр гуравхныг авав. Буд шуудай шахам загас мориндоо дүүрээд буцав. Маргааш оройхон хэрд бас л уулзах болж бид хоёр гэр гэрийн зүг салав.

	Би гэрийн зүг явж байснаа нэг зүйл бодов. Тэгээд замдаа сууж хүлээв. Буд яваад бараа нь харагдахгүй болохтой зэрэг би буцаж хаялга тавьсан газраа очив. Ус руу орж хаялганы ёроол хэсэгт хоёр газар хөндлөн мод тэвхдэж загас багтахаар зай гаргаад орхив. Голын ус хаялганы завсраар цагаан хөөс цахруулан саагин шуугин урссаар. Маргааш нь би болзоондоо баахан хулчгар очив. Хаялган дотор ганц ч загас байсангүй. Аргагүй шүү дээ. Миний гаргасан нууц нүхээр цөм гараад талийсан хэрэг. Би дотроо баяртай л байлаа. Буд их л гайхав. Би:

	— Загас нь дууссан байлгүй гэв. Буд:

	— Чи бид хоёр бүү хэл, манай нутгийнхан цөмөөрөө бариад ч энэ голын загасыг барахгүй! гэв.

	Тэгээд энэ хавийн загас уруудаж гүйцээд алсын загас нь хараахан хүрч ирээгүй байгаа юм байна гэж ярилцаад гурав хоногийн дараа уулзахаар болов. Гурав хоноод дахин очиж үзэхэд маань хаялга бахь байдлаараа хоосон байна. Буд бүр гайхаж ус руу орж хаялгаа шалгаж үзэв. Миний хавирганы яс хавтайх шиг болж байв. Тэр хэдийн хаялганы ёроолд тэвхэдсэн хоёр модыг суга татан гаргаж ирээд уурласнаас нүүр нь минчийн улайж:

	— Хэн энэ модыг хийсэн бэ? Чи хийсэн үү? гэж надад тулган асуув.

	Би «Үгүй» ч гэж хэлж чадсангүй, дорхноо гөлөлзөн баригдав. Би даанч худлаа хэлж чаддаггүй юм. Буд намайг нойтон бургасаар толгой түрүүгүй ороолгов. Би орь дуу тавин бархирав. Гэтэл ашгүй миний авга ах манай хадлангийн ажилд туслахаар ирж яваад замд яг тааралдаж бидэн дээр хүрч иржээ.

	Авга ахын хэдэн адуу өвөлдөө манай адуутай хамт өвөлждөг болохоор намар бүр ирж өвс хадланд маань туслалцдаг байсан юм. Юу болж яасныг авга ах биднээс асууж мэдээд түүний дуу чангарч:

	— Хаялгыг нэг хоёр удаа тавьж хэдэн загас бариад л болдог юм. Буд чи ямар шунаг амьтан бэ! Энэ сайхан амьтдыг ихээр барьж ялзруулж хаяад яах нь вэ? Харин миний дүүгийн зөв! гэж загнаад ашгүй хаялгыг маань авхуулж, усны боолтыг задлуулав. Буд хаялгаа тэвэрсээр гэрийн зүг гэлдрэв. Бид хоёр энэ мэтээр хааяа муудалцдаг ч, эвлэх нийлэх маань их амархан байсан юм.

	Буд бид хоёр одоо ч багын сайн найз нарын ёсоор сайхан үерхдэг юм. Тэр одоо нэгдэлдээ нэртэй сайн адуучин, олон хүүхэдтэй өнөр өтгөн айл байдаг юм. Бид хоёр хотод ч юм уу, хөдөө нутагтаа гэр гэртээ айлчилж багынхаа явдлыг ярьж бөөн баяр хөөр болдог юм. Саяхан уулзаж нэг паянгаа ярьснаа энэ завсар уншигч тандаа толилуулъя. Зугаатай ч байж юунаа магад.

	Миний оюутан байх үед болсон хэрэг. Зуны амралтаар хөдөө гэртээ хариад хэд хонож байтал Буд манайд ирж:

	— Хоёулаа хуучин өвөлжөөнийхөө марз (хужир мараатай газар. Энд ан амьтан орж хужир шүүг долоодог газар) сахиж бор гөрөөсний шөл ууя. Хотын чийгт нэвчсэн чамд ногооны бор гөрөөсний шөл гэдэг эм тан л гэсэн үг. Тэгээд хээр хөдөө явж тархи толгойгоо ч сэргээ! гэв. Би дуртайяа зөвшөөрөв. Бид хоёр явсаар яг л энэ нутагтаа ирэв. Өссөн төрсөн нутаг гэгч хэчнээн сайхан билээ. Багын хөгжөөнтэй дуртгалд сэтгэл санаа минь умбаж явлаа. Манай өвөлжөөний ойролцоо ан амьтан их ордог хоёр марз байсан юм. Одоо ч хэвээрээ. Хунгийн нуур гэж нэг сайхан цагаан нуур бий. Энэ нуурын тухай домгийг би уншигч танд дараа ярьж өгөхийг амлая. Энэ нуурт бор гөрөөс буга, хандгай их ордог юм. Буд надад:

	— Чи энэ нуурыг сахь! Баараггүй, ан орж ирнэ. Нутаг ус чинь чамд ганц сувай согоо хайрлах байлгүй. Ээ дээ, сандарч тэвдэлгүй сайн шагайж буудна шүү! гээд өөрөө доод цармын мараа сахихаар яваад өгөв. Би гэдэг хэзээнээс өөдгүй, зориггүй амьтан «За тэр согоо нь битгий л орж ирээсэй» гэж бодож суув. Ийм анчин ч гэж байдаггүй байх аа.

	Энэ үед буга хандгай агнах цөм хориотой. Зүр ч хориотой ганцхан гур (бор гөрөөсний эр) агнахыг л зөвшөөрдөг байсан юм. Оройжингоо, нар жаргатал, харанхуй болтол суулаа. Марзанд юу ч орж ирсэнгүй. Харин ч багынхаа хөгжөөнтэй явдлыг, нутгийнхаа айл аймаг хүмүүсийн тухай, хайртай буурал эмээгээ энд л ёстой нэг завтай тухтай дурсан бодож сэтгэл минь ч их хөөрлөө. Марз сахиж хоносон энэ шөнө ганцаараа ч гэсэн ёстой сайхан, зугаатай өнгөрүүлсэн амьдралын минь нэг мартагдашгүй мөч болон үлдсэн юм. Шөнөдөө би хэсэг унтав. Шөнө харанхуйд юм харагдах ч үгүй, амьтан бүхэн бас амрах тул нуурт орж ирэх ч үгүй. Үүр тэмдгэрч эхлэхтэй зэрэг л би босож суугаад ойр тойрноо эхлээд чагнаж дараа нь гэгээ орохын хэрээр ажиглаж эхлэв.

	Үүр сайхан манхайтал цайгаад ирэхийн үед нуурын ойролцоох бургас шажигнаад л байв. Хэсэг шажигнаж байгаад нэг хөөрхөн янзага дагуулсан согоо суналзсаар шигүү бургасан дотроос сугаран гарч ирэв. Ямар гоо сайхан амьтан бэ!! Би согоог урьд хожид хэзээ ч энэ мэт ойрхноос харж үзээгүй болохоор ийм гоо үзэсгэлэнтэй амьтан байх юм гэж санаа зүүдэндээ ч бодоогүй явж. Тэр, нуурын эрэг дээр гарч ирээд хэсэг зогсож чимээ чагнав. Янзага нь ч дуулгавартай сайн хүү бололтой. Эхийнхээ гэдсэнд наалдан ер хөдлөлгүй зогсоно. Тэгснээ шууд марз руу чиглэн ирэв. Жирийн явж байгаа гэхэд дөрвөн хөл, биеийн хөдөлгөөн нь яг л тайзнаа бүжих гэж яваа гоо үзэсгэлэнт бүсгүй шиг жавхаалаг бөгөөд хэн нэгэнд уран хөдөлгөөн сайхан биеэ гайхуулж байгаа мэт. Би бүр алмайрч хоцорчээ. Хэчнээн мөч өнгөрснийг ч мэдсэнгүй. Марз долоох тутам над руу улам бүр ойртоно. Бараг л үүдэн хоймрын хэртэй дэргэд ирэв. Зөөлөн тунгалаг нүд, урт сормуус, үе үе хайчлах урт хурц чих, чилгэр сайхан бие, ер түүнд зохиогүй юм гэж даанч үгүй. Янзага нь ямар хөөрхөн амьтан гээ. Хөөрхөн шөмбөгөр хошуугаараа марз хэд долоогоод л ханачхав бололтой. Үе үе тонгочин тоглох л юм. Гүйж ирээд эхийгээ хөхөх л юм. Ёстой дураар жарган цэнгэх гэгч л энэ байх гэж бодогдоно. Энэ бүхнийг ажиглан хөдөлгөөнгүй суусаар байтал хамаг бие минь чилж бүр яах ч аргагүй болов.

	Нар ч хөөрөв. Ээж хүү хоёрыг сочоох зүрх хүрсэнгүй. Хөл гар янгинаж байгаа гэж аргагүй. Бушуухан л цадаж яваасай гэж хүсэв. Гэтэл ашгүй ямар нэг юмны чимээ авав бололтой согооны чих сортолзон, нүд нь хурц болон толгой өргөж дороо хавьчив. Янзага нь ч хэрдээ соргог амьтан, хэдийн гүйж ирээд эхийнхээ гэдсэнд наалдав. Энэ бүхэн бас л нэг уран бүжгийн хэсэг шиг санагдана. Тэгээд согоо янзагаа дагуулан алгуурхан хөдөлж бургас руу орон далдрав. Би гэдэг хүн сая нэг үл үзэгдэх хүлээснээс тайлагдаж чөлөөтэй суниан биеийн чилээ гаргав. Хамаг бие, сэтгэл санаа тавигдаж ер бишийн жаргалтай сайхан болов. Гэтэл хаа нэгтэйгээс «Хүүе! Хүүе!» гэж хэн нэгэн хашхирах чимээ сонсогдов. Энэ бол Буд гэдэг нь тодорхой. Би хариу чимээ өгөлгүй суусаар л байв. Тэр хашхирсаар ойртоод л байна. Түүний дуу бүр ойрхон сонсогдоход би унтаад сая л сэрж байгаа мэт дүр үзүүлэн нүдээ нухлан суниасаар босож ирэв. Буд намайг үзмэгцээ наашаа шулуухан алхах зуураа хараал тавьж байгаа сонсогдоно. Би бас л гэм хийсэн хүн болохоор гөлөлзсөөр угтав. Тэр:

	— Нойроос морио, чөмгөөс хутаг аа! (Энэ зүйр үгийг Буд уг хэргийн учир явдлыг мэдээгүйн учир буруу газар хэрэглэсэн юм) гэдэг юм. Хотынхон ч горьгүй ээ, горьгүй! Дэргэд чинь согоо орж ирээд гишгэж алах гэж байхад хамраа сэтэртэл хурхираад л унтаж байх юм чи чинь. Хурхирах дуунаар чинь согоо сая үргэж явлаа даа! Чамайг нойрмогоор намайгаа ан гэж андуураад буудаж алах юм болов уу гэж айгаад холоос хашхирч чимээ өгсөөр ирлээ шүү дээ! гэж их л харамсан зэмлэв. Тэнэг маанагт минь ч хүрэв. Тээр жилийнх шиг нойтон бургасаар арай л гэсгээсэнгүй өнгөрөв.

	Саяхан уулзаад бид хоёр энэ паянгаа ярив. Буд сая л учрыг ойлгож:

	— Үгүй хө! Чи чинь намайг бодвол эрт ухаан суусан монш гээч! Би байсан бол тэр хоёрыг чинь нидэрчих л байсан. Ямар азаар чи тэнд суусан юм бол гэж харин бүр ахмад хүний сайхан ухаанаар намайгаа зөвтгөн дэмжив. Арга ч үгүй биз дээ. Тэр үед залуу ч байж, юмны даана цааныг бодохоосоо олох идэхийгээ л эрхэмлэдэг байсан даг. Одоо бол үр хүүхэдтэй ч болж, буурь суурьтай ч болж дээ. Миний хувьд бол ухаантай сайндаа ч биш эмээгийн сургаал, амьтныг хайрлах, өрөвдөх сэтгэл бүр хар нялхаас яс маханд минь шингэсэн байж л дээ.

	...Буд ятуунд урхи зүүсний минь сонсонгуутаа нүд нь сэргээд явчхав. Хэдийгээр тэр яаралтай ажилтай явж байгаа ч гэсэн миний тавьсан урхийг хамт эргэлцэв. Очиж үзвэл утаснууд нь салхинд цөм хийсэн хуйларч ятуу орохтой манатай болсон байв. Буд түүнийг үзээд инээд алдан намайг шоолж:

	— Хэзээ ийм утсаар урхи тавьж байсан юм бэ. Хялгасаар хийдэг юм байхгүй юу. Би завтай явсан бол чамд бүгдийг нь хийлцээд өгөх байсан юм гээд хялгасаар яаж урхи хийж зүүх тухай зааж өгөөд буцав.

	Би Будын заасан ёсоор өдөржин ноцолдож байж хялгасаар баахан урхи хийв. Түүнээ авч очоод өнөөх зэлэндээ зүүсэн чинь тун аятайхан болов. Нойлын утас битүү гогцоо гарч өгөхгүй шалчийгаад уначиж байсан бол хялгасан урхи ер тэгэхгүй аятайхан боллоо. Баяр хөөртэй гэртээ харив. Маргааш нь хэдэн ятуу орсон байдаг бол гэж тэсгэлгүй яарсаар тавьсан урхиа эргэлээ. Урам хугармаар юм болжээ. Татсан зэлний минь өрөөсөн гадсыг хэн нэгэн мулт татаж хаяад урхийг минь юу ч үгүй бусниулжээ. Хэн ингэж хорлодог билээ гэж би гайхлаа. Буд өөрөө зааж өгсөн юм чинь яав ч тэгэхгүй. Өөр энэ хавьд хэн ч байхгүй. Сайтар ажиглаж байгаад сая учрыг оллоо. Зэлний ойролцоогоор хэдэн үхэр явжээ. Тэдний хоёр нь хоорондоо мөргөлдөж нэгийгээ түрж хөөхдөө миний гадсыг мулт дайрсан байна. Би залхсангүй гадсаа дахин шааж урхинуудаа сэргээв.

	Маргааш нь үд өнгөрсөн хойно хаширсангүй бас л урхиа эргэхээр явлаа. Урьдын адил догдолсонгүй. Хоосон л байгаа даа гэж бодсоор очив. Гэтэл юу болсон гэж санана. Ятуунууд энд тэндгүй ундуй сундуй үхсэн хэвтэнэ. Яг л дайн болсон газрын үхдэл шиг харагдав. Дотор минь палхийгээд, зүрх минь зогсчих шиг болов. Би ухасхийн очиж боомилон үхсэн ятуунуудыг бүгдийг урхинаас мултлав. Цор ганц ятуу уяатай юм шиг амьд байсан нь яамай. Түүнийг бушуухан урхинаас нь мултлан тавив. Тэр ятуу нисэж «жаг, жаг» гэж дуугарсаар гав ганцаар одов. «Жаг, жаг» гэж дуугарах нь надад «Халаг, халаг» гэх шиг санагдаж зүрх өвтгөв. Харамсаад баршгүй алдаа хийснээ ойлгов. Одоо яах билээ. Гадсаа мулталж, дээсээ тайлж авав. Нэгэнт хийсэн хэрэг, агнасан ангаа хаялтай биш. Ятуунуудаа цуглуулж дээсээрээ баглав.

	Нэг л их гэмт хэрэг хийсэн санагдаж бүлх залгисан юм шиг гэлдэрсээр гэртээ ирэв. Хэн юу гээд загнах бол гэхээс нуруу руу хүйт оргино. Хамгийн түрүүнд намайг ятуу үүрээд ирж явахыг аав маань хараад нүд нь том болов. Юу гэх бол гэсэн чинь харин:

	— Миний хүү чинь ёстой эр хүн болж. Хараач! Одоо л аав ээжийгээ тэжээж эхлэх нь дээ! гэж сайшаалаа.

	Эмээ гэрээс гарч ирээд намайг саравчлан байж хараад дуу тавин:

	— Ээ халаг! Ээ халаг! Юу хийх чинь энэ вэ? Ямар гээч яргачин болох нь вэ та минь! гээд л гасалж гарлаа.

	Би үүрч явсан ятуунуудаа газар пидхийтэл хаяад эмээ рүүгээ гүйж очоод тэвэрч авлаа. Хоёр нүднээс минь өөрийн эрхгүй нулимс унаж билээ.

	— Эмээ, эмээ! Би, би дахиад яасан ч ингэхгүй гэж чихэнд нь арай ядан хэллээ.

	 

	 


«МӨНХИЙН РАШААНЫ ЭРЭЛД» хэмээх хоёрдугаар өгүүллэг

	 

	Эмээ бид хоёр гэртээ хамгийн дотно хоёр байлаа. Эмээ шиг ухаантай, их юм мэддэг хүн ховор, лав л манай гэрт байгаагүй юм. Эмээ наддаа их хайртай. Би ч эмээдээ их хайртай байлаа. Эмээ миний толгойг илэн эрхлүүлж ухаантай хүү гэж магтана. Манай гэрийнхэн бид хоёрыг «нялуун амьтад», «зөнөг тэнэг» хоёр гэж шоолно. Үүнд би дургүйцэж хэрдээ цухалддаг байлаа. Эмээ болохоор ер тоохгүй, маг маг инээж суудаг сан. Би «тэнэг» гэж хэлүүлчхээд цухалдаж байхад эмээ «зөнөг» гэж хэлүүлээд инээж суудаг ийм л тайван уужуу дотортой хүн байж дээ.

	Эмээг зөнөг биш гэдгийг би сайн мэднэ. Ганц надад биш аав ээжид ч зааж сургадаг хүн чинь яав ч зөнөг байх ёсгүй. Ер нь эмээ алаг үзэлгүй шударга хүн байсан юм. Хүнийг их бага гэж ялгалгүй адилхан үзнэ. Хүүхдүүд биднийг тоож яг л том хүн шиг ярина. Бусад хүмүүс болохоор «битгий шалчганаад бай», «Саваагүй амьтан» гэж элдвийг асуухлаар загнах нь холгүй. Эмээ бол юу л асууна яг л хариулна. Тэгээд ч би эмээгээ их хүндэтгэдэг, үгнээс нь ер гардаггүй байв.

	Миний долоон настай байхад эмээ маань 91 настай байсан юм. Гэтэл эмээгийн бие мууд муудсаар бүр хэвтэрт орж орноосоо босохоо болив. Би өдөржин эмээгийнхээ дэргэд эргэлдэж, хучлагыг нь засах хоол цайг нь зөөж өгөх зэргээр тусална. Ах хөтөлгөө морьтой, сумын төв рүү явлаа. Сумын эмч залж ирэх гэнэ. Хоёр хоног яваад оройхон хэрд эмчтэй хоёул ирэв. Миний баярласан гэгч тоймгүй. Эмч үзээд л эдгээчих юм шиг бодож байжээ.

	Эмч эмээг үзээд эм дом ч өгсөнгүй. Тэгээд ээжид эмээг яаж сувилах зөвлөгөө өгөв. Тэр хоёр «Хүн ямар мөнх биш дээ, одоо яая гэх вэ! Сайхан ч насаллаа» гэж ярихыг би сонсоод урам хугарч эмээ маань ингээд л өнгөрөх юм байна гэж харамсан гашуудав. Эдгээж чадахгүй байж уригдаж залагдаж ирэхийн хэрэг юу байсан юм бэ ч гэж бодов.

	Тэр үед би ертөнцийн жам гэдэг эргэж буцашгүйг яахин ойлгох билээ. Харин ээж эмч хоёрын ярианаас надад нэгэн ёртолзох төдий гал шиг итгэл үлдэж хоцров. Юу гэвэл тэр хоёр эмээд аньс буцалгаж өгвөл зүгээр сэн гэж ярилцаад, энэ хөхөө өвлийн хүйтэнд аньс хаанаас олдох билээ дээ! Аньсны иш ч гэсэн буцалгаад өгч болох л юм. Хөвч тайгыг дарсан энэ их цасны аль доор нь аньсны иш байгаа гэж эрэх вэ! гэж ярилцахыг би сонсов.

	Би тэр шөнө унтсангүй. Маргааш аньсанд явна гэхээс үүр бушуухан цайгаасай л гэж бодож хэвтэв. Аньс чанаад л уулгачихвал эмээ маань мөнх болчихын чинээ бодож байлаа. Тэгж бодох минь ч аргагүй байв. Эмээ тэр жил надад ийм нэг домог ярьсан юм.

	Эрт урьд цагт хүн хэрээ хоёр Сүмбэр уулын оройд байдаг мөнхийг рашаан олж хүртэхээр хамт явсан юм байж. Мөнхийн рашаан хүртсэн хэн юу боловч адил, үхэлгүй мөнх настай болдог юм байжээ. Тэр мөнхийн рашаан байдаг сүмбэр уул гэгч нь их ч хол, их ч өндөр уул юм байх. Тэгээд хоёулаа ханилаад яваад л байж, яваад л байж. Замдаа хүн нь эцэж туйлдаад цаашаа явах аргагүй болж гэнэ. Тун ч харамсаж гэнэ. Тэгээд хэрээндээ хэлж гэнэ. За би чинь цааш явж чадахгүй боллоо. Чи минь л явж үз! Хэрэв зэ мөнхийн рашаанд хүрч хүртэж гэмээ нь буцахдаа наддаа ганц балгыг ч бол авчирч өгөхийг хичээгээрэй гэж захижээ.

	Ингээд тэр хоёр салжээ. Хэрээ ч яах вэ, нисдэг амьтан хойно цаашаа нисээд оджээ. Хүн буцаад иржээ. Хэрээ явсаар мөнхийн рашаандаа хүрч түүнээс хүртэж гэнэ. Буцахдаа бас хүний захиасыг мартсангүй. Амандаа мөнхийн рашаан балгаад нисжээ. Хэрээ ниссээр гэртээ хариугүй ойртон ирж гэнэ. Оройхон хэрд ойн шувтрах хормойгоор нисэж явтал нь гэнэт хажуугаас нь шар шувуу «Хүүе, хаая» гэж муухай орилж гэнэ. Хэрээ цочихдоо амандаа балгаад явж байсан мөнхийн рашаанаа цацчихжээ. Харамсалтай! Тэр рашаан хуш, нарс, аньсан дээр цацран унасан юм байж. Тэгээд хуш, нарс, аньс мөнх ногоон болсон юм гэдэг. Тэгээд хэрээ урт настай болсон гэдэг.

	Би энэ домгийг сонсоод их харамсаж билээ. Хэрэв тэр мөнхийн рашааныг хүртсэн бол эмээ маань, ээж маань мөнх байх сан гэж бодсон юм. Би тэр шөнө нойргүй хонохдоо эмээгийн ярьсан энэ домгийг дахин дахин бодлоо. Нээрээ ч аньс чанаад уулгачихвал эмээ маань үхэхгүй байх гэж итгэлээ. Мөнхийн рашааны дусал унасан аньс мөнх болсон юм чинь. Мөнх ногоон аньсыг хүртсэн хүн яагаад мөнхөрч болохгүй байх билээ гэж бодлоо. Тэгж хэвттэлээ үүр шөнийн хүнд нойрт дарагдан лантуугаар цохиулсан юм шиг нам унтжээ.

	Бага үд болж байхад би орноосоо суга үсрэн босов. Аль ууланд хаана аньс байдгийг би андахгүй мэддэг байв. Манай өвөлжөө төвөөс алс хол, хэн хүний гарт өртөөгүй хөвч тайга нутаг байсан болохоор байгалийн улирсан амьдрал тэр чигээрээ хадгалагдан үлдсэн газар юм. Уул тал, ой мод өвлийн их цасанд нэвсийтэл дарагдан нойрмоглож, идэр есийн хүйтэн ид тачигнаж байхад голын эрэг дагасан өтгөн шугуйн ёроолоор улаалзгана жимс зуны хурц тод өнгөөрөө улаа бутран бөнжийлдөн байна. Зуны хатуу мөндөр, намрын ширүүн аадар, аглаг шугуй өтгөн шигүү навчсыг нэвтлэн цохиж унагаж чадаагүй улаалзганыг лавсан орох зөөлөн цас, өвлийн тачигнах жавар хоёр иш бутанд нь бат хадан бөхөлжээ.

	Тасхийм өвлийн хүйтнээр аагим зуныг санагдуулан бөнжийлдөх энэ улаалзганыг хавар болтол өвлийн олон шувуу бид хэд л өдөр өдрөөр эв найртайхан хуваан идсээр дуусгадаг байлаа. Харин тайгын гүн цасанд дарагдсан аньс хэнд ч нууцаа алдалгүй тавтай нойрсон хавартай золгодгийг би мэднэ. Би тэр хавьд аньс хаана байдгийг бүү хэл аль модонд ямар шувууны үүр байдгийг ч андахгүй мэддэг байв.

	Би орноос сугаран нэг муу нэхий дээлээ өмсөж гутлын тамтгаа хагас углаад л урд уулыг чиглэв. Намайг хаашаа, юунд явж байгааг асуух хүн байхгүй юм чинь. Эмээ хэвтэрт ороогүй байсан бол хаачих гэж байгааг асууж лавлахаас биш хорьж хоргоодоггүй байсан юм. Би цасан дунд мацсаар урд уулын Гялаан хадны хавцгайд хүрэв. Энд аньстайг би мэднэ. Ойн гүнд цас улам их унасан тул заримдаа би салтаандаа тултал цасанд шигдэн арай ядан гарч байв. Их цасны дороос аньс түүнэ гэдэг амаргүй даваа болохыг би төдхөн ойлгов.

	Тэвч би шантраагүй юм. Өдөржин оройжин цас этэж, аньсны иш шүүрдэн аньсыг ширхэг ширхгээр түүв. Их цасны дороос эрэн олсон ганц ширхэг аньс наддаа их далайн гүнээс түүсэн шүр сувд мэт үнэтэй байв. Би эцэх цуцахаа умартан цас ухсаар хамаг биеийн хөлс цувж цан хүүрэгт хучигдав. Хоёр гутлын түрийгээр дүүрэн цас утгаж түрүүч нь хайллаа. Харин цас малтсан хоёр гар минь час улайн памбайж шатах гэж байгаа юм шиг халуу оргино. Үдшийн бор хараанаар авч явсан нэг литр шахмын үйсэн саваа бараг дүүргэв.

	Буцах болов. Жимсээ бүрэн бүтнээр гэртээ авч харина гэдэг наддаа аньс түүхээс ч хэцүү ажил байсныг сая ойлгов. Харуй бүрийгээр их цастай ойн энхэл донхолтой газраар таглаагүй савтай аньсыг авч явна гэдэг толгой дээрээ аягатай ус тавиад бүжиглэхтэй л яг адил хэцүү байв.

	Түдэлгүй гүн зузаан ойг үдшийн харанхуй тэврэн авав. Ийм үед ирсэн замаа олох нь бүү хэл, урдах модоо мөргөчихгүй л явбал зол болов. Нүхэн харанхуй ойн дунд би орь ганцаар. Аймшигтай санагдав. Надтай ханьсан байсан өвлийн ойн шувуудын дуу тасарч нам жим болов. Тэд цөм үүр үүрэндээ тайван нойрссон бололтой. Би ч тэдний адил халуун бүлээн гэрээ тэмцэн мацав. Мацсаар замын ихэнхийг мэнд туулав. Ойн шувтрах үзүүрт гарч ирэв. Хамаг биеийн хөлс цувж зүрх чээжиндээ багтахгүй дэлбэрэх гэж байгаа юм шиг цохилно. Ганц хурам зогсож амьсгаа дарав.

	Ахиад л хөдлөх гэтэл толгой дээр гэнэт «Хүүе! Хаая!» гэх аймшигт муухай дуу гаран ямар нэг ид шидтэн халууцсанаас дээш сөхсөн лоовуузыг минь авч шидэх шиг болов. Би цочсондоо ухасхийж өмнөх бутандаа тээглэн харуулдан унав. Өнөөх амь мэт хайрлан явсан үйсэн савтай аньсаа тас тэврэн ойчжээ.

	Айснаа ч мартан, ухасхийн өндийж юуны түрүүнд үйсэн сав руугаа гараа явуулав. Түүн дотор ширхэг ч аньс үлдсэнгүй. Нэг бодоход зүүд шиг, нэг бодоход үнэн ч шиг би учрыг олж ядан тээнэгэлзэн сууж байтал хажуухнаа хэн нэгэн намайг элэглэн шоолж «Хи, хи, ха, ха» гэж тачигнатал инээлээ. Би сая л учрыг олов. Зүүд биш байжээ. Хажуугийн бүдүүн шинэс модны мөчир дээрээс хоёр ногоон гэрэл над дээр тусч байв. Шар шувуу байлаа.

	Тэр өдөржин хоосон суугаад сая нэг хоолны бараа хараад эргүүлдэж, мярааж байх үеэр нь би тааралдаж түүнд саад болсон бололтой. Тэгээд л надад дургүйцсэнээ илэрхийлж байгаа юмсанжээ. Шар шувууны нүд шөнө онц тод сайн хардаг болохоор хамаг амьтан унтаж амарч байдаг шөнийн цагаар мань эр босож идэш хоолоо эрж явна. Өдөр гэрэлтэйд түүний нүд юм үздэггүй болохоор аль нэг модны бүдүүн мөчир дээр бат чийрэг хоёр савраа сайн шигтгээд өдөржин сууж амарна. Түүнийг их л ажигч гярхай хүн сая олж үзэж чадна. Модны мөчир дээр огт хөдөлгөөнгүй суух нь айлын хойморт залагдсан гуулин бурхантай эгээ л адил санагдана. Тэгээд ч:

	 

	«Тэмээн халиун зүстэй

	Тэнгэрийн цолмон нүдтэй

	Бутан бумбан толгойтой

	Бурхан багшийн суудалтай» 

	 

	гэж оньсого гарсан биз ээ.

	Ингэж мөнхийн рашааны эрэлд мордсон миний аян бас л шар шувуунаас болж бүтэлгүй болох нь тэр!

	 


«АВГА АХЫН ПАЯН» хэмээх гуравдугаар өгүүллэг

	 

	Манай садныхан дотроос миний дурыг булаасан хүн авга ах минь байлаа. Авга гэж аавын төрлийнхнийг нэрлэдэг. Эрэгтэй бол авга ах, эмэгтэй бол авга эгч гэдэг юм. Уг нь авга ахын нэрийг Гэмпил гэдэг боловч нутгийнхан галзуу Гэмээ гэж дуудна. Авга ах хоч нэрдээ аль хэдийнээ дасаж, ер тоохоо больсон юм. Яагаад галзуу гэснийг мэдэхгүй, ер нь их наргианч хөгжилтэй хүн байв. Авга ахын явсан газар бүхэн инээдтэй хөөртэй наадамтай тоглоомтой байдаг тул нутгийнхан ч дуртай сан. Ээжтэйгээ хоёулаа хэдэн цөөн малтай амьдардаг байлаа. Манайд өвөлдөө хэдэн адуугаа тавьж өвөлжүүлнэ.

	Хүмүүс авга ахыг их л цагаан, цайлган хоргүй хүн гэлцэнэ. Дайны үед нутгийнхан фронтод морь их бэлэглэдэг байлаа. Нэг зун фронтод бэлэг цуглуулах багийн ардын нэг хурал манайд болов. Багийн дарга хурал нээгээд:

	— За Гэмээ сартай хүрнээ улаан армид бэлэглэх юм байгаа биз дээ гэж санаандгүй хэлэв. Гэмпил ах босоод:

	— Би сартай хүрнээ махчин фашистыг дарахад унаа болж яв! гэж зөвлөлтийн улаан армид торгон жолоог нь өргөн барья аа гэж хэлээд эргэж суув.

	Гэр дүүрэн цугласан хүмүүс цөм сэртэсхийн гайхацгааж билээ. Арга ч үгүй биз. Тэр сартай хүрэн морь бол сумандаа гайхагдсан хатиртай, зартай сайн морь байсан юм. Нутгийн морины хорхойтнууд сартай хүрэнд азарга адуу, нэг сагсуу баян арван шилдэг морь хүртэл өгч байсан юм чинь. 

	Манай нутагт Базар гэж нэг морины өвчтэй баян байлаа. Үнэхээр олон сайхан морьдтой айл байв. Тэгсэн мөртөө өнгөтэй өөдтэй морь л харвал:

	— Энэ морийг чинь авъя. Надад худалдчих. Үнэ хайрлахгүй шүү! гэдэг байж.

	Морины сайн зөвхөн Базар баянд л байх ёстой юм шиг үздэг чээжирхүү зантай хүн байсан тул нутгийнхан түүнд таагүй байв. Базар баян авга ахын сартай хүрнийг авах гэж олон дахин хоргоосон юм гэнэ билээ. Авга ах түүнд өгсөнгүй. Тэгээд фронтод бэлэглэчихсэн юм.

	Гэтэл фронтод бэлэглэсэн сартай хүрэн морь нэг сарын дараа Базар баяны гадаа уяатай байж байв. Юу болов гэсэн чинь мань эр агтынхантай хуйвалдаад хоёр муу үрээ морь оронд нь өгөөд л сартай хүрнийг салгачихсан байжээ. Нутгийнхан дотроо дургүйцэж, хоорондоо жиг жуг хийлцэж л байв. Гэтэл нэг шөнө сартай хүрэн уяан дээрээсээ цулбуураа таслан алга болоод тэр чигээрээ олдоогүй юм. Сартай хүрнийг сураггүй болсонд нутгийнхан өнгөн дээрээ хайран морь гэж харамссан боловч цаанаа «За нэг боллоо доо» гэж баярлацгаасан юм. Сартай хүрэн хэрхэн яаж алдагдсаныг тэр үед аав, авга ах бид гурав л мэдэж байсан юм. Одоо нэгэнт цаг үе улиран өнгөрсөн тул түүний нууцыг тайлахад болно гэж бодож байв.

	Сартай хүрнийг Базар баяны уяан дээрээс шөнө дунд авга ах очиж авахдаа будилуулах гэж зориуд жолоог нь таслаад уяанд нь үлдээжээ. Хөтлөөд явах гэсэн нь чөдөртэй байжээ. Чөдөртэй нь хэсэг дэгүүлээд сүүлд нь суллаж хөтлөөд Бөхөн шаргын салбар ууланд алс гарган модноос уяад орхижээ. Базар баян өглөө босоод харахад сартай хүрэн жолоогоо таслан зуларсан байв. Шөнө адуу ирэн сартай хүрнийг дайраад таслуулж дээ. Чөдөртэй морь хаа холдов гэж бодоод санаандгүй орхижээ. Хоёр гурав хоносны дараа сураг дуу тавиад олсонгүй, сүүлдээ хэд хоног эрээд ч олсонгүй. Тэгээд л сая сартай хүрэн таслуулсан биш, хэн нэгний гарт орж гэж ойлгожээ.

	Хэн сартай хүрнийг авсан байх вэ гэж бодоод даанч сэжиглэмээр хүн олсонгүй. Галзуу Гэмээ өширхөж авсан байж болох боловч сартай хүрний алдагдсанаас хойш лав л долоо хоног нутгийн айлуудаар архи эргүүлдэж явсан байх юм. Сартай хүрнийг нутаг хавиас биш замын хүн авсан болов уу гээд сураг тавихад энэ үеэр нутаг битгий хэл сумын хэмжээнд ч харийн хүн орж ирсэн нь мэдэгдсэнгүй. Ингэж Базар баян бодоод бодоод бодын шийр дөрөв гэгчээр бүр гайхаш тасран хоцорсон байж. Гэтэл авга ах өдөртөө айл хэсэж аяга тагш юм эргүүлсэн болоод л шөнөдөө ууланд гарч сартай хүрнийг усалж идүүлчхээд байж. Долоо хоносны дараа түүнийг гэх Базар баяны сэжиг арилахтай зэрэг нэг шөнө сартай хүрнээ хөтлөн нутаг хушуу алгасан арилжээ. Гэмээ ах сартай хүрнийг нутаг хушуу алгасуулан зарчхаад буцаж ирэх замдаа манайхаар буусан юм. Гэрт аав бид хоёр байлаа. Аав ах хоёр миний дэргэд энэ тухай инээд ханиад болж ярьж билээ. Авга ах надад том цаасан хайрцагтай чихэр өгөөд:

	— Сартай хүрэн минь наад чихэрт чинь шингэсэн юм шүү! Аргагүй амттай байгаа биз гээд тачигнатал инээснээ:

	— За нөхөр минь, чи хэн хүнд ам алдав аа! гэж нухацтай сануулж билээ.

	Би түүний захисан ёсоор өдий хүртэл ам барилаа. Уг явдал яах аргагүй буруу хэрэг байсан нь хэн бүхэнд тодорхой боловч Базар баяны шунаг сэтгэл, шударга биш явдлыг үзэн ядсан нутгийнхны дургүйцлийн хариу болсны хувьд бас ч цагаатгах нэг талтай байсан юм. Энэ мэт явдлаас болж авга ах галзуу Гэмээ нэртэй болсон байж магадгүй.

	Авга ах тэр өвөл цагаан сар гармагц манайд золгохоор ирлээ. Гэрийнхэн дотроос би л их баяр хөөр болж угтав. Нэг өдөр ахыг дагуулаад нутгийн залуучуудтай мөсөн дээр шагай тоглоно гээд явав. Тэд өдөржин тоглоод харуй бүрий болж байхад буцаж ирэв. Ээж:

	— Та хоёр замдаа адуугаа хураагаад ирэхгүй яав? гэхэд тэд:

	— Мартчихлаа гээд яаран мордоцгоож ойр зуур эрээд олсонгүй буцаж ирэв. Ээж тэднийг:

	— Хүүхэд шиг нэг тоглохоороо арынхаа ажлыг мартав. Дахин явж эр! Бошигтын жалга хавьд л байгаа байх. Манай энд нохой шувуу элбэг, адуугаа ер хээр хонуулж болохгүй гэж зэмлэв. Авга ах:

	— Энэ харанхуй болсон хойно яаж тэр хол Бошигтын бууц очих вэ, очоод тэнд байгаа ч үү, үгүй ч үү! гэж залхуураад:

	— Аль вэ миний дүү дал олоод ир. Авга нь цоо мэргэлээд өгье гэв.

	Би гадаа амбаараас хонины мөлчийтөл мөлжсөн дал авчирч өгөв. (Манай нутагт хонины дал шатааж мэргэлдэг тийм нэг зан үйл байдаг юм) Авга түүнийг эргүүлж тойруулж их л шинжээд:

	— Сайн дал байна. Мэргэн дал бууна даа гээд амандаа нааж баахан юм шивнэн уншаад дөлөн дээгүүр гурав тойруулж шившээд галд хийв. Далны яс дорхноо шажигнан шатаж эхлэв. Түүнийг дутуу шатаан гаргаж дэнгийн гэрэлд эргүүлж тойруулж байгаад их л харав. Тэгээд:

	— Адуу маань халуун талдаа, савандаа л байна. Бошигтын жалга руу очоогүй бололтой. Энүүхэн ойрхон л байна. Бид сая хажуухнаар нь гараад ирсэн бололтой. Хүйтэн талдаа цэвэр байна. Нохой шувуу ч тайван юм гэж айлдав. Ээж түүнийг сонсоод:

	— За тийм л байх болтугай! гэв. Авга ах:

	— Юмыг яаж мэдэх вэ! Гэмээ хүү баараггүй юм хийнэ шүү. Аль вэ миний дүү үйлийн хайч аваад ир. Данигай (миний ахын нэр) чи хадаг гаргаад ир гэв.

	Би ч хайч олж өгөв. Ах авдар уудалж байгаад нэг хуучин самбай гаргаж ирэв. Авга ах бас л хөгжилтэй эр, инээд алдан байж хайчны амыг хадгаар тас уяад амандаа аваачиж хэдэн юм шившин хэлээд бурхны өмнөх ширээн дээр тавилаа. Ингэдэг нь чоно нохойн амыг боож байгаа дом ухаантан юм байжээ. Биднийг ээж хараад:

	— Энэ хэд их л дөвчигнөж байна даа. Маргааш юу дуулах гэж байгаа бол доо гэж хэлэв. Ээж өглөө эрт босоод гаднаас түлээ тэврэн орж ирэнгүүтээ авга, ах хоёрыг,

	— Босоцгоо, босоцгоо! Бошигтын жалганы орчим л бололтой. Хоёр хэрээ эргээд л дуугараад байна. Юу л болоо бол! гэв.

	Авга ах нүдээ нухлан өндийж ирснээ, бурхны өмнөх ширээн дээр байсан боолттой хайчийг хараад:

	— Бэргэн эгч ээ! Гайгүй байх аа гээд эргэж хэвтэв. Залхуу урагшгүй, амьтад гээд л ээжийн дуу чангараад байв. Авга, ах хоёр аргагүй босож морьдоо эмээллэн мордоцгоов.

	Үд өнгөрч байхад тэр хоёр хэдэн адуугаа туугаад уруу царайтайхан буцаж ирлээ. Тэгэх нь ээ бүр зориуд санаатай юм шиг авга ахын шарга байдсыг өнгөрсөн шөнө боохой хүртчихсэн байлаа. Ээж халагласан хэдий боловч:

	— Өчигдөр орой чи даан их дөвчигнөөд байсан юм. Шарга байдсаа л хээрийн нохойд өргөх гээд байсан юм байж л дээ. Мэргэ төлөг болж байхын оронд Бошигтын жалга руу шогшсон бол хаанаас ийм юм болох вэ! гэснээ авгыг цаашлуулж:

	— Хайчныхаа амыг арай л сул уяад байх шиг харагдсан юм аа. Хэлэх юм уу гэснээ «хуучны хашир» хүн юу андааж дээ гэж бодоод больсон юм гээд тас тас хөхрөхөд бид ч цөм инээлдлээ. Авга ах муухан мушилзаад толгойгоо илээд сууж байв. Тэгснээ:

	— За яах вэ, гайгүй. Шарга байдасныхаа оронд боохойн толгойг авна даа, та нар харж л байгаарай гэв. Авга, ах хоёр шарга байдасныхаа сэг дээр Дамба гуайнхаас чонын хар хавх авч зүүгээд ирсэн юм байжээ. Маргааш өглөө нь авга ах хөгжилтэй инээдтэй босож ирлээ.

	— Хавханд минь өнгөрсөн шөнө чоно орчих шиг боллоо. Шарга байдсыг идсэн чоныг хүзүүгээр нь оосорлоод хөтлөөд явж байна гэж зүүдэллээ. Хоршоонд тушаах гэсэн чинь наадах чинь туранхай байна. Сайн таргалуулж байгаад авчир гээд авахгүй байна гэж зүүдэллээ гэхэд ээж:

	— Уухай л дээ, тэгвэл шарга гүүгээ түүндээ өгөөд таргалуулчихгүй юу гээд бөөн инээдэм болов.

	Авга ах морио эмээллэхдээ миний номхон борыг бас эмээллэв. Тэгээд:

	— За хоёулаа хавханд орсон чоноо очиж авчиръя гэв.

	Би хөөрөн баярлав. Бид хоёр шувт хатируулсаар очив.

	Барааны  газраас байдасны сэг бүртийн харагдавч чоно хавханд орсон шинж даанч алга. Би сэг дээр чоно уяатай байх юм шиг хэтэрхий итгэж явсан тул бүр урам хугарав. Очвол тэнд юу ч алга. Хэрзийсэн сэг л улааран муухай харагдана. Авга ах:

	— Зогс, зогс, битгий хөдөл гээд мориноосоо үсрэн бууж надад жолоогоо шидэж өгөөд сэгийг их л болгоомжтой тойрон үзсэнээ ямар нэг юмны мөр мөшгөв. Тэгээд намайг буугаад ир гэж дуудав.

	— Энэ харав уу! гээд нэг мөр заагаад, — Чоно хавхаа чирээд ийшээ явсан байна гэв.

	Бид хоёр морио унаад чонын мөрийг мөшгөв. Чоно эхлээд хавханд орсон буруу талын хойд хөлөө өргөн, цасанд огт хүргэлгүй гурван хөл дээрээ их л хол явжээ. Сүүлдээ ядарсан бололтой, бас уул арлан өгсөх тутам цасны гүн ч нэмэгдэж хавхтай хөлөө аргагүй л чирсэн байна. Гэмээ ахын хэлэх нь хавх чирсэн чоно хаа холдох вэ, ой руу орохгүй энэ хэдэн жалгын нэгэнд л хэвтэж байгаа гэнэ. Гэтэл тэр хэдэн жалганд ч тогтсонгүй хэдэн гүвээ даваад алга болжээ. Авга ах үе үе бууж цасан дээрх чонын мөрийг дарж үзээд тун ойрхон байна. Мөр нь улам л шинэдээд байна гэнэ. Үнэндээ ч ойртсон бололтой. Чоно их ядарсан нь илт. Ойрхон ойрхон хэвтсэн мөр нь байна. Бид мөр дагаад цааш явсаар байлаа. Нэг жалга гараад гүвээ өгсөж явтал бидний дээгүүр хоёр хэрээ хон хон гэж дуугарсаар өнгөрөв. Авга ах түүнийг хараад:

	— Энэ гүвээний цаана боохой байна гэж хэрээ хэлмэрч хэлж байна даа гэв. Энэ үнэн байжээ. Гүвээ даваад хэсэг явав. Нэг бяцхан жалга байв. Тэр жалга дотор хавх маань хэвтэж байна. Чоно байдаггүй. Тэндээс чоно улаан цусаа цасан дээр савируулсаар саяхан оджээ. Цасан дээр гоожсон цус нь ч хөлдөөгүй шинэхнээрээ байв. Бууж хавхаа үзвэл чонын өрөөсөн хойд хөл хавханд хоцорчээ. Авга ах:

	— Энэ муу ховч хон хэрээ золиг л бид хоёрыг ирж явна гэж чононд хэлчихлээ гэж хараал тавив.

	Энэ яг үнэн байжээ. Чоно хэрээнээс хоёр хүн ирж явна гэж мэдээ авмагц сандран эцсийн аргаа хэрэглэжээ. Тэр хөлөө тас хазаж хаяад хавхнаас салж одсон байв. Би чоно алдагдсанд их харамсав. Авга ах ер харамссангүй харин ч: Мөн ч сайхан зориг! Ийм сэргэлэн амьтан байхад яах вэ! гэж чоныг магтдаг байна. Тэгээд буцаж явахдаа:

	— Хэрээ гэдэг чинь бас л сонин шувуу даа! гэж түрүүнд ховч гэж харааж зүхэж байснаа цагаатгаад:

	— Бид хоёрт ч, чононд ч хэл мэдээ адилхан л хүргэж дээ. Хэрээ хэлмэрч гэдэг ч аргагүй үнэн юм даа гэж ярив.

	Одоо бодох нь ээ авга ах юмыг их сониноор бодож ухаардаг хүн байжээ.

	 

	 


«ШААЗГАЙН ХЭЛ СУРСАН МИНЬ» хэмээх дөрөвдүгээр өгүүллэг

	 

	Бөхөн шаргын өвөлжөөнд өнгөрүүлсэн бага нас минь надад үнэхээр барагдашгүй баян дуртгал үлдээжээ. Энэ үеийг дурсан санах тутам инээдтэй хөөртэй, уйтай гашуутай бодол ундарна. Өвөлжөөндөө буугаад удаагүй байтал нэг өглөө боссон чинь хашаа хороо, хураалттай бараа, овоолоотой түлээ, хаа л бол хаа дүүрэн хэрэм цугласан байлаа. Би эхэлж хараад нүдэндээ итгэсэнгүй. Гэрийнхнээ дуудлаа. Эмээ гарч ирээд бас л гайхан дуу алдаж:

	— Хэрмийн нүүдэл болж байна. Энэ жил ч хатуухан өвөл болох нь дээ. Миний хүү хөөрхийсийг битгий л хороогоорой. Тэд ерөөлөөрөө л болог гэж хэлэв.

	Манайхан цөм л гэрээс гарч гайхацгаан сонирхов. Банхар нохой маань хэдийн хэдэн хэрэм бариад нэг дор цуглуулчихсан байна. Ээж банхрыг загнав. Банхар буруу хэрэг хийснээ ойлгов бололтой хэрмээсээ холдон идүүрийнхээ хажууд очин гэмшингүй хэвтэв. Банхрын барьсан хэрмийг үзвэл цагаан өехий нь зулгарч зулмаад эцэж туйлдсан хэрмүүд байлаа. Тэд урт холын аянд аргагүй эцэж ядарчээ. Хэрмийн нүүдэл гэнэт орж ирсэн шигээ гэнэт алга болов. Хоёр хоногийн дараа урд ууланд тэдний нүүдэл үргэлжилж байв. Тэд хойноос урагшаа нүүж яваа юм байжээ. Ган зудтай газрын хэрэм идэш тэжээл нь ховордоод ирэхийн үед ингэж нийтээрээ нүүдэл хийдэг ажээ. Манай урд уул тэр чигээрээ хуш гачууран ой тул тэндхийн элбэг баян хоол тэжээл рүү тэмүүлсэн хэрэг. Хэрмийн нүүдэл өнгөрсний дараа урд голын шугуй бургас руу орж үзвэл бас л хэрдээ сүйтгэл болсон байв. Өвлийн тасхийм хүйтэнд аагим зуныг санагдууланхан байдаг өнөөх улаалзганаас чинь ширхэг ч үлдсэнгүй. Энэ ч яах вэ. Тэнд байдаг шувууны үүрүүд бараг бургас бүхний оройд өлгөөтэй байдаг уран шувууны үүрийг юу ч үгүй эвдлэн сүйтгэсэн байлаа. Тэд замдаа идэш тэжээл эрж шувууны үүр онгичжээ. Шувуу үүрэндээ идэш тэжээл нөөцөлдөггүйг мэддэггүй бас л тэнэг амьтад байна даа гэж би хэрмийг зэмлэв.

	Ер нь өвлийн цагт амьтан бүхний идэш тэжээл ховордож сандардаг бололтой. Зуны дулаан цагт тэр болгон үзэгддэггүй шувууд өвөл болохоор айл амьтан бараадан, гэр тойронд эргэлдэнэ. Манайхыг тойрон турлиах, шаазгай, жунгаа, тагтаа, бор шувуу надтай найзлан өвөлжинө. Бид өвөлжингөө хамт байж бүр танил тал болох бөгөөд тэд намайг толгой гилжийлгэн харж идэх юм горьдоно. Би ч тэднийг ер гомдоодоггүй, аав ээжийн нүднээс далд хоол ундаа хуваалцдаг байлаа. Би нэг өдөр арвайн гурил хийх гэж ээжийн хуурч бэлдсэн төмпөн дүүрэн хуурсан будаагаар жигүүртэн найз нараа дайлчихсан чинь эгч ээжид ховлоод зэмд унаж хатуу хяналтад орсон юм.

	Нэг үе намайг гадаа гарахад өвөр түрийг минь нэгждэг болж билээ. Миний буруу байсан учир би ойлгож бас ч тэгж дураар аашлахаа больсон юм.

	Өвлийн шувууд дотроос миний сонирхлыг их татсан шувуу бол шаазгай байлаа. Турлиах бол төлөв даруу томоотой шувуу. Хаа нэг модон дээр сууж «тур-лиах», «тур-лиах» гэж хүзүүгээ сунган тонгойн байж хоолойгоо шахан их л хүч гарган сөөнгөтөн дуугарна. Энэ нь голдуу «Цас орох нь», «Цас орох нь» гэсэн үг байдаг.

	Оройхон хэрд тэнгэр бүүдийгээд ирэх үед турлиах заавал дуугардаг, тэр шөнө их бага ч цас унасан байдаг юм. Харин турлиах идэх юман дээр манай банхартай их зодолдоно доо. Заримдаа банхрыг мангартуулж байгаад идэж байсан юмыг нь булааж авах нь инээдтэй харагдана. Банхрын юм идэж байхад тэд эргэн тойрон шавж амар тайван идүүлэхгүй. Банхар дургүйцэж тэдэн рүү үе үе архиран дайрч хөөдөг юм. Турлиахууд тал бүр тийшээ бутран зугтана. Нэгийг хөөж явах зуур нөгөө нь ар хударгаар нь банхрын идэж байсан юмыг хэсгээр нь юм уу бүтнээр нь авч талийна. Банхар буцаж ирээд юмаа идэх гэхэд нь байхгүй. Тэр хавьдаа газар шиншилж хэсэг зогссоноо урам муутайхан хаа нэг тийшээ хэлээ долоон явна. Би эднийг харж байгаад шоолон инээхэд банхар над руу хяламхийн хараад ер тоосон шинжгүй хээв нэг шогшин холдоно. Би хойноос нь нэрэлхүү ч амьтан бол доо гэж даапаалдаг байлаа.

	Өвлийн шувууд дотроос хамгийн сэргэлэн золбоолог нь шаазгай юм. Шаазгай бид хоёр бүтэн өвөлжингөө үзэж тардаг байлаа. Шаазгай бол гоё ч шувуу, ид шидтэй ч шувуу. Тэгээд ч:

	 

	«Тээг тээг алхаатай

	Тэхийн саарин гуталтай

	Алаг булган дахтай

	Алтан уурга чирээстэй» 

	 

	гэж их гоё оньсого зохиожээ.

	Би шаазгайг барих гэж өвөлжингөө оролдоод чадаагүй юм. Шаазгай намайг харангуутаа л «шаг, шаг» дуугарна. Юу гээд байгааг нь би ойлгодоггүй. Харин шаазгай намайг илүү ойлгоод байдаг байв. Ямар нэг цөвдөл хаяад өгөхөд маш болгоомжтой ойртоно. Аюулгүйг лавтай мэдэж байж л хүртэнэ. Утас шөрмөсөөр оосорлосон юм уу, тэвш доор тавьсан цөвдөлд ер ойртоно гэж байхгүй. Ийм л соргог гайхал байгаа юм. Эмээ ээж шаазгайг их зөнч мэргэн шувуу гэдэг сэн. Үнэн ч юм шиг санагддаг байв. Шаазгай шахтганаад байвал заавал нэг юм болно. «Шаазгай шахтганаад байна. Айлчин ирэх нь дээ» гэж эмээ хэлэхэд яг л үнэн болдог байлаа. Тэгээд би шаазгай дуугарахлаар: «Сайн хэл! Сайн хэлбэл чинь шар тос өгнө. Муу хэлбэл чинь модон харвуул өгнө»  гэж хашхирдаг байв.

	Манай айлын Нямбуу гуайд «шаазгайн хэл» гэж нэг багахан судар байдаг байв. Шаазгай хэдий үед дуугарав, тэр цагаар нь хөөж ном дээр харж мэргэлдэг юм. Би шаазгайн хэл сурах сан гэж их боддог байлаа. Тэгэхдээ бүр номоор нь биш, өөрөө дуугарч байхад нь шууд ойлгодог болох сон гэж хүсдэг сэн. Тэгээд би шаазгайн дуугарахыг их ажигладаг байлаа. Ахиухан идэх юм хаяад өгвөл шаазгай юу юугүй шахтганана. Энэ нь идэш тэжээл энд элбэг байна, наашаа ирцгээ гэж нөхдөө дуудаж байгаа хэрэг. Тэвш доор байгаа цөвдлийг хараад «шаг, шуг» гэж хааяа нэг дуугарна. Энэ бол «идэш ууш байх нь байна. Гэхдээ аюултай, ойртож болохгүй» гэж хэлж байна гэдгийг би ажиглаж мэдсэн юм. Би нэг өдөр эмээгээс:

	— Шаазгай зүү олоод хийх газраа олдоггүй гэж яагаад хэлдэг юм бэ? гэж асуулаа. Эмээ:

	— Хай бүү мэд дээ, хүү минь! Хууччуулын тийм үг байдаг юм. Шаазгай бусад шувуудыг бодвол сониуч, саваагүй маягийн амьтан байгаа юм. Чи ажигладаг биз дээ, нэг дор тогтвортой суух гэж ер үгүй, ийшээ тийшээ нисэж, элдэв хог бог ухаж төнхсөн, бачимдаж тэвдсэн янзын амьтан шүү! Тэгээд л тэгж хэлдэг юм болов уу даа гээд эмээ ийм нэг хууч ярьж өгсөн юм.

	— Бидний багад шаазгайг ховч шувуу гэдэг сэн. Шаазгай чононд очоод:

	— Энэ зүүн жалганд хонь бэлчиж байна гэж хэлдэг гэнэ. Чоно шаазгайн үгийг үнэмшиж итгэдэггүй юм байх. Тэгээд:

	— Худлаа, худлаа! гээд ер хөдөлж өгдөггүй гэнэ. Тэгэхлээр нь шаазгай нисэж очоод тэр хоньдын нойтон хорголоос зууж ирээд:

	— Худлаа гэвэл хар л даа! гээд үзүүлдэг юм гэдэг сэн.

	Хэн ч тэдний ингэж ярилцаж байхыг үзсэн юм билээ бүү мэд гэж эмээ ярьсан юм.

	Намайг бага болохоор ганцаарыг минь хонь малд алс явуулдаггүй байсан. Ойр зуур хонь ямаа, тугал бяруу эргүүлдэг, хариулдаг байлаа. Хонь ямаа туугаад явж байхад дэргэд шаазгай шахтганахад нь эмээгийн яриа санаанд орж:

	— Еэ муу ховч! Чи чононд хов хүргэх нь үү? Би одоохон хонио туугаад харьчих юм чинь дээ! гэж шаазгайд хэлдэг сэн.

	Гэлээ ч би шаазгайг муу үздэггүй байсан. Гэнэ алддаггүй, сонор соргог, хурдан шаламгай нь надад их таатай санагдана. Нисэх нь хүртэл гоё. Шаазгай бариад хийх гэж бөхөөс бөх бургасан сав сүлжсэн байлаа. Гэвч тэр савандаа би шаазгай барьж хийж чадалгүй өнгөрсөн юм. Өвөл шувтрах шахаж байхад ийм нэг хэрэг болж билээ.

	Манай зүүн айлын эгч гэж том алаг нүдтэй ёстой гоё эгч байлаа. Тэгш цагаан шүдтэй, инээд алдсан сайхан эгч. Түүний нэрийг Долгор гэнэ. Долгор эгч надад их хайртай. Би тэднийхээр өдөртөө хэд очдог байв. Миний очих тоолонд Долгор эгч ааруул боорцгоор дайлна. Заримдаа чихэр өгдөг байв. Тэдний аав ээж хол ойр их явдаг байсан юм уу даа, үе үе Долгор эгч ганцаар хонох болж намайг ханьшаан аваачиж хонуулдаг байв. Би ч Долгор эгчийн өвөрт дуртай унтдаг байлаа. Хамт унтахад Долгор эгчээс содон сайхан үнэр ханхалж байдаг сан. Би түүнд нь их дуртай. Одоо бодох нь ээ үнэртэй ус түрхдэг хүн байж л дээ. Тэр цагт хөдөө газар үнэртэй ус гэдгийг бараг мэдэхгүй байсан биз ээ. Лав л манайд, ээж эгч хоёрт үнэртэй ус байгаагүй юм даг. Долгор эгч миний эгчийг бодвол нэлээд эгчмэд хорь их гарсан хүүхэн байжээ. Хүмүүс түүнийг эрд гардаггүй, хүүхэд гаргадаггүй, дээгүүр зантай гэх мэтээр муу хэлэх янзтай. Би Долгор эгчийг муу хэлэхэд нь дотроо их л дургүйцнэ. Долгор эгчээс маамуу гараасай гэж би их хүсдэг сэн. Маамуу гарвал нь би түүнтэй нь тоглох юм гэж бодож байж. Өвөлжөөнд буугаад удаагүй байхад би тэднийд очиж хонохдоо:

	— Долгор эгч ээ та, маамуу гаргахгүй юм уу? гэж асуулаа. Долгор эгч сайхан алаг нүдээ эргэлдүүлэн тас тас инээж:

	— Маамуу гаргавал минь чи харж өгөх үү? Хайртай байх уу? гэв. Би:

	— Хайртай байна. Үргэлж тэвэрнэ гэж амлав. Долгор эгч миний толгойг илээд:

	— Энэ өвөл чамд хөөрхөн маамуу гаргаж өгнө өө гээд уртаар санаа алдаж билээ.

	Тэгээд би өвөлжингөө Долгор эгчээс маамуу гарах болов уу гэж хүлээсээр байлаа. Би нэг өдөр тэднийх рүү очиж явлаа. Гэрийнхээ зэрэгцээ амбаартай. Амбаарынхаа хажууд урт вандан засаад дээр нь хайлгаж уудаг мөсөө овоолж хураасан байдаг юм. Тэр вандангийн өрөөсөн булан дээр данхтай халуун ус тавьсан нь уур савсаж байв. Очиж үзвэл Долгор эгч гар нүүрээ угаасан бололтой. Хажууд нь саван, сойз нь байна. Бас гялтганасан гоё шигтгээтэй алтан бөгж нь байна. Би тэр бөгжийг хуруундаа углаж үзэв. Хамаагүй томдож байна. Тэгээд бодлоо. Шаазгай бариад ийм бөгжөөр хөлийг нь бөгжлөөд тавьчихвал мөн гоёо. Хаана ч нисэж явсан энэ шигтгээ нь гялалзаад танигдана даа гэж бодов. Бөгжийг буцааж байранд нь тавилаа. Тэгээд гэрт оров.

	Гэрт хэн ч байсангүй. Цөм адуу малдаа гадагшаа явсан бололтой. Би гэртээ харилаа. Гэрийнхэн маань адуу малаасаа ирцгээж байна. Орой болж хоолоо хийж идээд унтацгаав. Маргааш боссон чинь бөөн хэрэг манджээ. Долгор эгчийн алтан бөгж үгүй болсон гэнэ. Миний дотор палхийгээд явчхав. Ээж намайг дуудаж:

	— Чи Долгорын бөгжийг харсан уу. Өчигдөр тэднийд очсон уу? гэж тулгаж асуув. Би сандрахдаа:

	— Үгүй, аваагүй. Өчигдөр би тэднийд очоогүй гэж хэлэв. Эгч:

	— Чи тэднийд өчигдөр очсон шүү дээ. Тэднийхээс ирж явахыг чинь би харсан гэв.

	— Үгүй, очоогүй. Наад гүвээн дээр тоглосон. Тэднийд ороогүй! гэж би тас мэлзэв.

	Эгч намайг гүвээн дээр явж байхыг харснаас биш тэднийд очсоныг үзээгүй байжээ. Ээж эгч хоёр намайг тэр бөгжийг авсан гэж ер итгэхгүй байв. Нямбуу гуайн хөгшин оройхон манайд ирэв. Долгор эгч нь гэртээ хүрээд ир гэж байна гэж надад хэлэв. Би очлоо.

	Долгор эгч намайг буузаар дайллаа. Том том мөсөн чихэр өглөө. Тэгээд:

	— Миний дүү сайн дүү. Эгчийнхээ бөгжийг өгчих. Чи нууж аваагүй л дээ, би мэдэж байна. Тоглох л гэж авсан байх. Тэр чинь үнэтэй, ховор юм байхгүй юу. Тоглоом биш шүү дээ гэв. Би юугаа өгөх билээ.

	— Таны бөгжийг аваагүй гэж үнэнээ хэллээ.

	— Өчигдөр чи миний бөгжийг харсан уу! гэж асуув.

	— Хараагүй гэлээ.

	— Харсан шүү дээ! Бүр барьж үзсэн ч байж магадгүй гэж яах аргагүй үнэн юм хэлэв. Худал хэлэх нь надад үнэндээ хэцүү байсан ч «үгүй» гэсэн чигээрээ дуусав. Долгор эгч:

	— Хачин хүүхэд юмаа чи! гэж гайхаш тасраад сүүлд нь ингэж хэлэв.

	— За чи маргааш ч юм уу, нөгөөдөр ч юм уу тэр бөгжийг байсан газар нь сэмхэн авчраад тавьчих. Би хэнд ч хэлэхгүй гэж гуйв.

	Би эхлээд худал хэлсэндээ гэмшиж байсан юм. Харин сүүлдээ худал хэлснээ зөв гэж бодлоо. Бөгж аваагүй мөрт минь авсан гэж хардаж байгаа юм чинь хэрэв үнэнээ хэлсэн бол бүр ч гарцаагүй авсан болж таарах байлаа. Тэгээд л бөгжийг үзээгүй, аваагүй гэсэн чигээрээ дууссан юм.

	Түүнээс хойш гурав хонов. Нямбуу гуайн хөгшин, Долгор эгч хоёр нэг орой манайд ирэв. Тэр хоёр надаас бөгжөө улаан цайм тулгаж нэхэв. Би аваагүй юм чинь юугаа өгөх билээ. Уйлаад л сууж байв. Хоёр нүднээс минь нулимс өөрийн эрхгүй сул асгарч байв. Тэд сүүлдээ манай аав ээжээс бөгжөө нэхэж гарав. Бөөн маргаан болов. Нямбуу гуайн хөгшин намайг хураалттай мөсний дэргэд очсон, тонгойгоод юм үзэж байсныг үнээгээ туугаад явж байхдаа харснаа яах аргагүй үнэнээр нь хэлэв. Долгор эгч намайг гэрээс гарч явсныг харснаа хэлэв. Манайхнаас бол эгч намайг гүвээн дээр тоглож суусныг харсан гэхээс өөр хүн юу ч мэдэхгүй байв. Би үнэндээ гүвээн дээр тоглоо ч үгүй юм. Эгч яах вэ тэгж хэлсэн юм. Сүүлдээ эгч, Долгор эгч хоёр хэрэлдэв. Би эгчийгээ тийм ухаантай цэцэн цэлмэг хүн гэж огт мэддэггүй байжээ. Долгор эгч:

	— Чи хулгайч дүүгээ татаж ав! Ой гутмаар юм! гэж эгчийг загнав. Би тэгж хэлэхэд нь дотор муухай оргиж эхэр татан орилов.

	— Үгүй ер өө, чи хулгайчгүй ямар дүүтэй юм. Гон бие гозон толгой яваагаа мэдэхгүй. Чи хот хүрээгээр тэнэж явахдаа тэр бөгжийг хулгай хийж олсон биз. Бузрын юм чинь хажуу хатавчиндаа ч гай болж байна. Чамайг аль амьтантай завхарч яваад хаана бөгжөө хаясныг хэн мэдлээ. Чи хүүхэд хулгайч худалчид нь хүрнэ гэнэ ээ. Энэ ёозоороо чамаас нойтон сормуустай юм унахгүй байх нь аргагүй! гэж миний эгч, Долгор эгчийг элдвээр хэлэв. Би эгчдээ хэчнээн их баярласан гэх вэ!

	— Тэр оройноос хойш манай хоёр гэр бие биеэ үзэхээ больж тангараг тасрав. Би Долгор эгчид хэчнээн гомдсон гэх вэ! Урьд хачин сайхан санагддаг байсан Долгор эгч шиг муу муухай хүн надад үгүй болов. Нүд нь эрээн, шүд нь арзгар, инээх нь чөтгөр шулмын дуу шиг санагдана. Өдөртөө хэд ордог ганц айлдаа орох эрхгүй болов. Яагаад ч юм, сэтгэл минь үргэлжийн гонсгор болж уйтгартай нэгэн хэвийн өдрүүд өнгөрсөөр байв.

	Нэг өдөр би урд голын шугуй руу шургасан хэдэн бяруугаа туугаад явж байна. Голын эрэг дээр нэг хөгшин улиас байдаг юм. Тэр улиасны дэргэдүүр бяруунуудаа туугаад өнгөртөл толгой дээр нэг шаазгай учиргүй шахтганаж эхлэв. Би өвөлжингөө шаазгайтай хөөцөлдсөнийх түүний хэлийг бага ч гэсэн төсөөлдөг болжээ. Шаазгайн дууг сонсвол надад их л дургүйцсэн шинжтэй. Шаазгай надад яагаад ч юм дургүйцэж байгааг мэдмэгцээ миний эгдүү хүрч би зориуд тэндээс холдолгүй эргэлдэв. Тэр хөгшин улиасанд шаазгайн үүр байдгийг би хэзээнээс мэдэх юм. Шаазгай улам шахтганаад л байна. Энэ шаазгай үүрнийхээ дэргэдүүр гарахад надад юунд дургүйцэв гэж би гайхлаа. Урьд би энд зөндөө л ирдэг байсан, ер ингэдэггүй байсан шиг. Өвлийн хүйтэнд шаазгай өндөглөдөггүй баймаар гэж бодов.

	Тэгээд хөгшин улиасанд авирав. Шаазгай нисэн суун байтлаа бүр над руу дайрах маягтай болов. Би тэгэхээр улам өөд авирсаар шаазгайн үүрэнд хүрэв. Өндөг байна уу? гэж харлаа. Юу ч байсангүй. Харин шил шаазангийн хагархай харагдаж байв. Үүгээр яах гэдэг юм бол гэж сониучирхан цааш нь ухаж онгичиж байтал гайхалтай юм болов.

	Өнөөх намайг хэлмэгдүүлсэн гайтай алтан бөгж тэнд байж байв. Би эхлээд нүдэндээ итгэсэнгүй. Итгэхгүй гээд яах вэ. Долгор эгчийн гоё шигтгээтэй алтан бөгж яг дүрээрээ мөн. Би тэр улиаснаас хэрхэн яаж бууснаа санахгүй байна. Нэг л мэдэх нь ээ «Алтан бөгж, алтан бөгж» гэж хашхиран гэрийн зүг гүйж явлаа.

	Баярлан хашхирч гүйснээс би бахардан зогсов. Уушги зүрх минь амаараа гарах шахан оволзож байв. Би хэсэг сууж амрав. Тэгж сууж байтал Долгор эгчийн ууртай муухай царай харагдаж, хараал тавьсан хахир дуу нь чихэнд сонсогдох шиг болов. Гэнэт хор шар минь буцлаад явчхав. Гартаа атгаад явж байсан бөгжөө золтой л цас руу чулуудсангүй. Би тэндээ удаан суув. Өнөөх баяр хөөр минь хаашаа нисэн одсоныг бүү мэд, уйтгартай гунигтай болов. Босож гэрийн зүг гэлдрэв.

	Орой болж байв. Өнөөх гайтай бөгжөө дэрэн доогуураа шаргуулчхаад хувцсаа тайчаад орондоо оров. Ээж гайхаж:

	— Миний хүүгийн бие зүгээр үү, халуураагүй биз гээд толгойг минь барьж үзээд үнсэв. Би золтой л уйлсангүй. Би тэр шөнө нам унтжээ. Маргааш нь босоод бөгжөө үзвэл байж л байна. Түүнийг аваад гадагшаа гарлаа. Хорондоо Долгор эгчид бөгжийг өгөхгүй гэж шийдлээ. Тэгээд хийх газар олдсонгүй. Үхрийн саравчны буланд цасан дор булж үзэв. Нэг л тусгүй санагдав. Буцааж авлаа. «Шаазгай зүү олоод хийх газраа олдоггүй» гэж яагаад хэлснийг эмээгээсээ асууж байснаа саналаа. Би яг л шаазгай шиг боллоо. Эгч миний үстэй дээлийн ташаанд жижиг халаас хийж өгсөн юм. Тэр халаасандаа түр хийв.

	Түүнээс хойш хэд хоног өнгөрчээ. Би ч өнөө бөгжөө мартжээ. Нэг орой эгч миний дээлийн уранхайг нөхөж байтлаа дуу алдав. Би гайхан хартал эгч өнөөх гайтай бөгжийг барьчихсан:

	— Яана аа, яана аа та минь ээ! Энэ маань хулгайч болчихжээ. Одоо яах вэ! гэж гаслав.

	Ээж үг дуугүй сур барьж, босож ирээд намайг толгой түрүүгүй хайр найргүй ороолгов. Хамаг бие минь галд шатаж байгаа юм шиг хорсон өвдөвч би хөдөлсөн ч үгүй, шүд зуун тэссээр байв. Миний ингэж суугааг харсан аав:

	— Яана гэнэ ээ хө, чи яасан шилтэй эр вэ! Ясыг чинь хуга цохиод өгье л дээ! гэсээр саваа барьсаар тэсэж ядан босож ирэв.

	Эгч тэндээс ухасхийн гүйж ирээд намайг тэврэн авч «Миний дүү! Миний дүү!» гэж хэлээд толгой түрүүгүй үнсэн хэнгэнэтэл уйллаа. Би биеэ яаж ч бариад тэссэнгүй:

	— Эмээ! Эмээ! Намайгаа аваач! гэж тэнхээгээрээ хашхиран уйлав.

	Гэрийнхэн маань цөм нам боллоо. Гэвч намайг ямар ч үед ойлгодог эмээ минь, намайг ямар ч үед өмгөөлдөг эмээ минь хадан гэртээ хариад удаж байлаа. Ингэж би шаазгайн хэл сурсан юм.

	 

	 


«ХУНГИЙН ДОМОГ АМИЛСАН НЬ» хэмээх тавдугаар өгүүллэг

	 

	Уншигч танд би Хунгийн нуурын домгийн тухай ярьж өгнө гэж амласан билээ. Одоо түүнээ ярья. Хунгийн нуур гэдэг маань тэр жил би мараа сахин сууж үүдэн хоймрын хэртэй газар янзагатай согоо харж түүний гоо сайханд сэтгэл бахдан биширч хонодог тэр нуур шүү дээ. Байгаль гэдэг гоо сайхнаа хаа сайгүй харамгүй түгээдэг бололтой. Үнэхээр ч манай нутагт энэ Хунгийн нуур байгаагүй сэн бол нэг л юм дутуу байх сан биз. Хүн зориуд засаж янзалсан юм шиг дугуй тойрог хэлбэртэй энэ нуур одоо ч тодоос тод сэтгэлд минь харагдан үлджээ. Нүүдэл буудлаар очиход хаа холоос хамгийн түрүүнд л Хунгийн нуур мөнгөн зоос мэт цайранхан харагдана. Энэ нуурт хун өвөлждөг гэж хэлэлцэх боловч миний мэдэхийн л хун өвөлжөөгүй байлаа.

	Тэр жил, намар оройхон манайхан бухалдсан өвсөө хашаа хороондоо татаж нуруулдах гэж өвөлжөөндөө очлоо. Би өвс хадлангийн үед гэрийнхэндээ үнэндээ тусаар бага байсан ч харин морь унаад бухал чирч чаддаг байв. Миний хийж чадах ажил томчуудад туслах юм маань энэ байсан учир өвс нуруулдах үедээ намайг ах нар дуртай дагуулж явдаг байв. Нэгэнт намар орой болж байсан учир Хунгийн нуурт шаагилдан зуссан усны олон шувууд бүгд буцсан гэж би бодож явлаа. Гэтэл буцаагүй шувуу байж, намайг учиргүй баярлуулав. Хоёр цагаан хун томоос том болсон нэг дэгдээхийн хамт гурвуул хунгийн нуурт үлдэж хоцорсон байлаа. Авга ах тэднийг харангуутаа:

	— За хө. Энэ хунгууд өвөлжихөөр шийджээ. Хунгийн нуурт хун өвөлжих нь дээ. Ёсоороо л болж байна даа гэв.

	Би тэр хунгуудыг харж авга ахын яриаг сонсоод баярласандаа дэвхцэж байлаа. Бидний хүрч ирэхийг хунгууд хараад айж сандарсан юм уу, нэг л тайван биш болж, гангар гунгар дуугаралдан нуурын мандал дээгүүр цааш наашаа явгалан гүйлдэж эхлэв.

	Би нисээд явчих вий гэхдээ нуруу минь навтайн газар доогуур шургахад бэлэн байв. Гэвч тэд ниссэнгүй. Маргааш өглөө нь би бусдаасаа эрт босож юу юуны түрүүнд хунгийн нуурын зүг харав. Тэд гурвуулаа нуурын мандалд тайван хөвж байв. Нойргүй хоносон миний сэтгэл амарч ирэх өвөл гурван хунтай хамт өвөлжинө гэж баяртай бодов. Бид тэр өдөр нуурын ойролцоо хадаж бухалдсан өвсийг нуруулдав. Үд өнгөртөл хунгууд ер тайван нууртаа хөвсөөр л байлаа. Харин үдээс хойш тэдний дуу нэмэгдэж, хөдөлгөөн нь ихсэв. Орой нар жаргахын өмнөхөн бүр хачин юм болов. Хунгууд нуурын мандал дээгүүр далавчаараа пид пад цохилон, бөөн шуугиан шаагиан болов. Би эхлээд ер учрыг ойлгосонгүй. Эд маань хоорондоо муудалцаж хэрэлдэж зодолдож байна гэж харамсан бодлоо. Гэтэл тийм биш байжээ. Авга ах:

	— Эд ер нь өвөлжих хун биш юм байна. Харж байна уу, та нар! Дэгдээхийгээ нисгэх гэж хөөж байгааг нь, дэгдээхий нь нууртаа хоргодоод л нисэж өгөхгүй байгаа юм байна даа гэв.

	Энэ үнэн байжээ. Үнэхээр хоёр хун дэгдээхийгээ нуурын мандал дээгүүр ээлжлэн хөөж, далавчаараа хайр найргүй балбаж байгааг нь бид ажиглаж мэдэв. Тэдний дуу шуугиан нь бүр гайхмаар хүчтэй, хэдэн өртөө газрын цаанаас боловч дуулдмаар ажээ. Бид ч тэр дуу шуугианд тайван байдлаа алдав. Ер тэр хавьд байсан хангай хөвчийн амьтад ч гайхан балмагдсан биз ээ. Харуй бүрий болж шөнө эхэлсэн хойно ч пижгэнэсэн шуугиан хэвээрээ л байлаа. Би орондоо хөнжлөөрөө толгойгоо битүүлээд хэвтэв. Дэгдээхий нь битгий л нисээсэй гэж бодож байвч бас нэг л аймшигтай түгшүүртэй учир бушуухан нисчихээсэй ч гэх шиг бодол зэрэгцэн төрнө. Хөнжлөөрөө толгойгоо мухлайдан нүдээ тас аниад хэвтэж байтлаа нэг мэдэх нь ээ таг унтжээ.

	Үүр манхайтал цайн, өглөө болжээ. Үдшийн дуу шуугиан нам жим болсон байв. Би ухасхийн босож гүйж гараад нуурын зүг харав. Хунгийн нуур тун ч тайван, мөнгөн цагаан өнгөөрөө мэлтрэнхэн байна. Хунгууд нуураа орхин оджээ. Уйтгартай ч юм шиг, харамсалтай ч юм шиг. Манайхан яаралгүй босож, тухтайхан цайлаад ажилдаа гарцгаав. Би номхон бор морио унаж, тэдний араас уруу царайлан гэлдрүүлэв. Хамгийн захын бухалд морио тойруулав. Хаа нэгтэй чихний үзүүрт хунгийн дуу бүдэгхэн сонсогдох шиг боловч нуурын зүг гайхан харвал юу ч үзэгдсэнгүй. Тэр бухлаа хүргэж өгөөд дараачийн бухал чирч явтал чихний үзүүрт биш бүр эрүүн дор хунгийн дуу сонсогдов. Сэртхийн тэр зүг харвал Хунгийн нуурын баруун эрэгт дэгдээхий хун ганцаархнаа хөвж яваа үзэгдэв. Би баярлахдаа бухлынхаа аргамжааг шувт татан тайлаад номхон бордоо ташуур өгөн:

	— Хун! Хун! гэж хашхиран нуурын зүг давхив.

	Манайхан бүгд л сэртхийн миний хойноос харан зогсжээ.

	Ингэж Хунгийн нуурт өвөлжих хун үлдэж хоцорчээ. Эцэг эх хоёр нь нутагтаа хоргодоод нисэж өгөхгүй болохоор нь өнгөрсөн шөнө түүнийг нуурт нь орхиод нисэн одсон байжээ.

	Эмээ ээж маань амьд сэрүүн байхдаа Хунгийн нуурын домгийг надад ярьж өгсөн юм. «Хунт нуур», «Хунгийн нуур» гэсэн нэртэй нуурууд газар газар байдаг ч би энэ домгийг өөрийн нутгийн энэ л нууртай холбон ойлгожээ.

	...Урьд эрт цагт нэгэн ядуу хүү энэ нуурын дэргэд ганц биеэр их л уйтгартай амьдардаг байжээ. Өглөө оройн цагаар нуурын мараа (марз) сахиж хужир шүү долоохоор орж ирсэн ан амьтныг нум сумаар агнаж амьдардаг байжээ. Хэдэн хоног нуурт амьтан орж ирээгүй болохоор хүү ихэд өлсөж нуураа сахисаар хоножээ. Үүр цайх үеэр тэнгэрээс гэрэл туяа татуулсаар цав цагаан хун нуурт бууж иржээ.

	Хүү хараад л сууж байж. Хун, бууж ирэнгүүтээ цасан цагаан хувцсаа тайлан үзэсгэлэнт гоо охин болж хувирч гэнэ. Тэгээд хувцсаа хэсэг бургасны ёроолд орхиод нуурт орж сэлэн зугаацаж гэнэ. Хүү сэмхэн очиж бургасны ёроолд орхисон хувцсыг нь аваад нуучихжээ. Нуурт зугаацаж байсан охин буцаж ирээд хувцаслах гэтэл хувцас нь алга болоод олдсонгүй. Хүүгээс тэр охин хувцас гуйжээ. Хүү түүнд гөрөөсний арьсаар хийсэн гутал дээл авчирч өгчээ. Тэнгэрийн хааны охин хун шувуунд хувилж газар дээр ирж зугаацаж яваад хувцсаа алдаж дахин хундаа хувилж чадсангүй. Ингэж газар дээр үлджээ.

	Хүү охин хоёр ханилан суужээ. Тэр хоёр олон жил амьдарч өнөр өтгөн айл болж гэнэ. Хүүхдүүд нь том болж эцэг эхээ асран тэтгэж жаргалтай сайхан амьдардаг болжээ. Бүр эмээ өвөө хоёр болж гэнэ. Нэг өдөр эмгэн нь хэлж гэнэ.

	— Чи бид хоёр өнө удаан жаргалтай сайхан амьдарлаа. Хүүхдүүд маань ч том болж хүний зэрэгт хүрлээ. Одоо бид хоёрт дутуу гуцуу юм үгүй болжээ. Насны маань ч нар жаргах ойртлоо. Харин би нэг л зүйлийг хүснэ. Миний бага балчиртаа өмсөж байсан хувцас чамд байх ёстой. Би түүнээ үхэхийн өмнө ганц ч болов өмсөж үзээсэй гэж хүсэх юм. Өвгөн бодож гэнэ:

	— Бид хоёр насан туршдаа ханилан сайхан ч амьдарлаа. Одоо ч өтөлж хөгшрөөд өнгөтэй өөдтэй юм энэ биест маань үгүй болж. Хөөрхий дөө, залуу бага насаа нэг дурсъя гэж бодоо юм байхдаа гэж өрөвдөөд олон жил нуусан хувцсыг нь гаргаж өгчээ.

	Эмгэн баярлан хувцсаа өмсөж үзэж байж. Өвгөн тулган дээр даргилан буцалж байсан цайгаа юүлээд, том хар тогоогоо гаргаж байтал сүр сар хийх чимээ гарч гэнэ. Гайхан харвал эмгэн нь хувцсаа өмсөнгүүтээ хун болж хувилаад тооноор нисэн гарч явна гэнэ. Өвгөн сандрахдаа тогоогоо барьж явсан хөөтэй бариулаараа хоёр хөлөөс нь барьж авсан боловч шувт татуулан нисэн оджээ. Тэр дахин эргэж ирсэнгүй. Тэгж цасан цагаан хунгийн хоёр хөл тас хар өнгөтэй болсон учиртай.

	Энэ домгийн ёсоор хун шувуунаас манай элэнц хуланц гаралтай гэж үзэж хууччуул хун шувууг хэзээнээс эрхэмлэн хүндэтгэж:

	 

	«Хун шувуун гарвалтай (гаралтай)

	Хусан модон уяатай» 

	 

	гэж дуулсаар иржээ.

	Өвөлжих хунгийн хөлийг харангуутаа би эмээгийн ярьсан домгийг санаж билээ. Үнэхээр өвөлжих хунгийн хөл тас хар өнгөтэй байлаа. Тогооны хөөтэй бариулаар атгуулсан юм чинь аргагүй шүү дээ гэж би тэр хунгийн домгийг амилуулан бодож билээ.

	Манайх тэр жил урьд жилүүдээс арай эрт өвөлжөөндөө буусан юм. Өвөлжөөндөө нүүдэллэн ирэнгүүтээ би тэрэг чаргаа буулгаагүй байхдаа Хунгийн нуур руу гүйж очлоо. Өвлийн цас газар дэлхийг нэвсийтэл дарсан байлаа. Хунгийн нуур хөлдөж мөс цасаар хучигджээ. Хун маань нууртайгаа хөлдчихөө болов уу гэж айсаар гүйж хүрэв. Гэтэл байгаль түүнд амьдрах ус гаргаж өгсөн байв. Хунгийн нуураас бяцхан горхи гарч Эрэнгийн голд цутгасан байдаг юм. Тэр горхины нуураас эх авах бэлчир дээр гэрийн буурины хэртэй газар сайхан харз ус тогтож түүн дотор хун маань гувар гувар дуугаран хөвж байв. Миний яваад очиход хун их л гайхан харж байснаа харз усныхаа цаад захад зайлан очив. Нөгөө талд нь яваад очиход эсрэг тал руу буруулж байв. Надаас болгоомжилж байгаа нь тэр аж. Гэвч хун бид хоёр удахгүй даслаа. Би өдөр болгон нуурт очиж хундаа будааны хөл аваачиж өгдөг байлаа. Эхлээд хун надаас болгоомжилж будаа тавьсан газраас холдсон хойно ирж иддэг байв. Сүүлдээ надад дасаж бүр гар дээрээс минь идэх юм авдаг болов. Намайг буцахад дагадаг болов. Тэгсээр байгаад нэг өдөр тэр хун намайг дагаж манай гэрт орж ирсэн юм даа. Чингэж дулаан гэрт тугал хурганы чингэлэг дотор тохитой сайхан өвөлжив.

	Хавар болж ханш нээгдэж өвлийн унасан зузаан цас энд тэндээсээ сэмэрч эхлэв. Хаваржаа руугаа манайх нүүх цаг ойртов. Энэ үед надад нэг түгшүүр бий болов. Би уг нь шувуу барих, тэжээх дуртай сан. Гэтэл энэ хунг яаж суллаж нисгэх билээ гэж боддог боллоо. Далавч жигүүр гэмтэж муудаад ерөөсөө нисэж чадахаа больчихсон юм биш байгаа гэж харамсан бодов. Хэн нэг хүн, би өөрөө ч юм уу энэ хунгийн хувцсыг домогт гардгаар аваад нуучихсан юм биш байгаа гэж бодов. Нэг шөнө унтаад зүүдэллээ.

	— Чи миний хувцсыг нуусан газраасаа авчирч өгөөч дээ гэж хун надаас уйлан гуйж байна. Би яваад нуусан газраа эрээд олсонгүй. Харин бургасны ёроолд атгын чинээ бяцхан боодолтой юм байв. Түүнийг авчраад:

	— Энэ мөн үү? гэвэл, хун баярлан

	— Мөн байна. Би чамд их баярлалаа гээд аваад задалсан нь гэрт багтахгүй том нөмрөг болов. Хун түүний доогуур шурган оронгуутаа нисэв. Дэлхий бүрхсэн том цагаан шувуу болон нислээ. Би баярлан алга ташин дэвхцэж тачигнатал инээж байтал намайг ээж:

	— Хүүе чи чинь галзуурч байна уу? Нойртоо тачигнатал инээгээд гэж хажуугаас татан амттайхан зүүднээс минь сэрээчхэв. Би их л харамслаа. Дахин унтаж чадсангүй. Энэ зүүднээс ч болсон юм уу, би өөрийгөө хунгийн өмнө буруутан мэт боддог байв. Түүний хувцсыг би л нуучхаад тэр нисэж чадахгүй байгаа юм шиг санагдана. Нэг өдөр нуурын эргээр очиж бургасны ёроолоор хунгийн хувцсыг эрээд олсонгүй. Хундаа хувцас хийж өгөх сөн гэхээс өдрийн бодол шөнийн зүүд болов. Ээжид хэлсэн чинь:

	— Хунд битгий хэл өөрт чинь цамц хийх даавуу олдохгүй байхад, чиний эрхлэхтэй мантай гээд халгаасангүй. Харин эгч ээжээс нууж байгаад надад нэг том ам шинэ самбай өгөв.

	Хаврын түрүүчийн цас хайлж жалга судгаар урсаж эхлэв. Газар сайгүй чандага бөөлөх болов. Чандага бөөлөхлөөр айлууд өвөлжөөнөөсөө буудаг заншилтай билээ. Цас хайлахлаар чандаганууд цуглан хэсэг цасан дээр хойд хоёр хөл дээрээ оцойн суугаад бө-бө-бө гэж дуугаран бөөлдөг юм.

	— Энэ ямар учиртай юм бэ? гэж эмээгээс асуухад:

	— Чандага цасыг өөрийн ах дүү гэж үздэг юм. Тэгээд битгий хайлж алга болооч гэж бүгдээрээ гуйж байгаа юм. Цас хайлаад газар хар болчихлоор чандага цагаан өнгөтэй болохоор элдэв амьтан барьж идчих гээд хэцүү болдог байхгүй юу. Тэгээд чандаганууд:

	 

	«Амьтан болгоны ах дүү

	Аварсаар тусалсаар ирдэг байхад

	Аз муутай бидний ах дүү

	Алахаар айлгасаар буцах юм» 

	 

	гэж гомдол мэдүүлэн бөөлдөг юм гэж ярьж өгсөн юм.

	Чандага бөөлсөн ийм нэг дулаан өдөр манайх нүүх боллоо. Манайхан:

	— Хунгаа нуурт нь аваачаад тавьчих. Одоо алзахгүй, дулаан ч боллоо. Удахгүй усны шувууд ирнэ. Ижил хань хунгууд нь ирнэ. Тэд төөрөлдөлгүй бие биеэ олог гэв. Би ч зөвшөөрөв. Би хундаа оёсон шинэ нөмөргөө зүүгээд гадаа тэврэн гарлаа. Нуурын зүг алхаж явтлаа:

	 

	Хун шувуун гарвальтай

	Хусан модон уяатай

	Ижил нөхрөө олоорой

	Эргэж наддаа ирээрэй! 

	Нис! Нис!

	 

	гээд өөд шидтэл хун маань дэрхийн, гэрэл цацруулах мэт далавчаа дэлгэн тэр чигээрээ дээш дээшээ нисэн хөөрөв. Би:

	 

	Хун шувуун гарвальтай

	Хусан модон уяатай

	Ижил нөхрөө олно доо

	Эргэж наддаа ирнэ дээ!

	 

	гэж хашхичин, алгаа хорстол ташин дэвхцэж удаан зогсов.

	Өвөлжсөн хун улам өндөр авч байв. Хунгийн нуурын домог яг л амилаад, би тэрхэн үед домгийн ертөнцөд умбанхан цэнгэж байлаа. 

